
OSKKUOAHPAHUSA ULBMIL 
Norgga girku Oskkuoahpahusplána ulbmil lea 
veahkehit oažžut áigái systemáhtalaš ja oktilaš 
oskkuoahpahusa mii
• boktá ja nanne kristtalaš oskku 
• oahpaha golmmaoktalaš Ipmila dovdat
• addá veahki kristtalaš eallindulkomii ja birgemii 

eallimis
• hástala beroštit ja oassálastit girko- ja 

servodateallimis buohkaid ovddas geat 
leat gásttašuvvon ja leat gaskal 0 – 18 jagi, 
beroškeahttá doaibmannávccas. 

OSKKUOAHPAHUSA SISDOALLU  
Jesus Kristus čájeha midjiide Ipmila árpmu 
duohtavuođas ja ráhkisvuođas.
Oskkuoahpahus galgá danne ovdandoallat dan 
mii lea eanemus guovddážis kristtalaš oskkus: 
Ipmil čájehii midjiide iežas ráhkisvuođa go 
sáddii su bártni Jesus Kristusa jápmit min suttuid 
ovddas ja soabahit buot olbmuid ja máilmmi 
iežainis. Beaivválaš jorgalusa bokte leat buohkat 
rávkojuvvon eallit ja ovdánit dan oskkus maid 
gástta bokte oažžu. Oskkuoahpahusa váldobargu 
lea oahpahit doallat buot dan maid Jesus lea 
gohččon, vai buohkat geat leat gásttašuvvon 
ellet dan oskkus ja doaivvus mii almmustuvvo 
ráhkisvuođas.  
   Plána geahččala doalahit ovttas iešguđege 
eallindili, girku oskku ja árbevieru ja ovdandoallat 
kristtalaš oskku geavadis. 

OSKKUOAHPAHUSA RÁHKADUS 
Oskkuoahpahusas galgá systemáhtalaš ja oktilaš 
sisdoallu ja bajásráhkadus.  Dat galgá leat ollislaš, 
vissis viidodat ja leat buohkaid váras geat leat 
gásttašuvvon, dainna loguin ja girjáivuođain maid 
dat mielddisbuktá. 
  Oskkuoahpahus addojuvvo juohkehažžii gii 
lea gásttašuvvon ja addojuvvo oktiibuot 315 
diimmu oskkuoahpahusa gávccenuppelot 
jagi áigodagas. Ipmilbálvalusaid, diakonála 
bargguid, girkomusihka ja kultuvrra bokte addet 
searvegottit buriid rámmaid ollislaš oahppamii 
searvegotti searvevuođas. Oskkuoahpahusa 
govdodatdoaimmat galget ovttasdoaibmat 
searvegotti ipmilbálvaluseallimiin, mánáid- 
ja nuoraidbargguin ja dan fievrrideami ja 
oskkueallima bokte mii ruovttuin lea. 

MII JUOGADIT muitala ahte searvegoddi lea 
searvevuohta mas buohkat sáhttet oahppat 
go mii ovttas suokkardallat oskku gálduid ja 
ovdanbuktinvugiid. Searvegotti oassálastin leat 
mii sihke vuostáiváldit, oassálastit ja mieldebargit. 
Oskkuoahpahus lea ahtanuššan mas bajásgeassin, 
oahpahus, árbevieruid fievrrideapmi ja kristtalaš 
osku geavadis doibmet ovttas. Oahpahusas galgá 
vuhtiiváldit buot beliid olbmo eallimis, mas ja man 
searvevuođas sáhttá oahppat máhtu ja muosáheami 
bokte searvegottis ja ruovttus.  

Mii juogadit oskku ja ovdošeami 
Mii juogadit kristtalaš árbevieruid ja árvvuid  
Mii juogadit muosáhusaid ja searvevuođa  
Mii juogadit doaivvu ja ráhkisvuođa 

Árvvas ja čalmmus girku 

ellet oskkus, doaivagis ja 
ráhkesvuođas.  

«IPMIL ADDÁ - MII JUOGADIT» lea Norgga 
girku Oskkuoahpahusplána bajilčála. Jesus lea 
gohččon gásttašit Áhči, Bártni ja Bassi Vuoiŋŋa 
nammii ja dan bokte leat olbmot ožžon oasi Ipmila 
riikkas girku álgoáiggi rájes juo. Gásta ja oahpahus 
leat álo gullan oktii mas osku lea muosáhuvvon ja 
oahpahus lea searvegotti searvevuođas 
dáhpáhuvvan. Oskkuoahpahus lea ruovttu ja 
searvegotti oktasaš bargu. Girku oskkuoahpahus 
dáhpáhuvvá váhnemiid /váhnenovddasteddjiid ja 
ristváhnemiid sávaldaga vuođul geat leat 
gásttašeami hálidan. 

Norgga almmolaš skuvlla ásaheami áiggi rájes 
1700-logus gitta 1900-logu loahpageahčai lea 
skuvllas leamaš guovddáš sadji oahpahit girku 
oahpahusa sidjiide geat leat gásttašuvvon, ovttas 
ruovttuid ja girku bajásgeassimis ja árbevieruid 
oahpaheamis. Dán áiggi ii leat šat girku 
oskkuoahpahus skuvllas. Dál lea  
oskkuservodagain, oktan bearrašiiguin, 
ovddasvástádus addit oahpahusa iežaset 
mieldelahtuide. Skuvllat ja mánáidgárddit heivehit 
iežaset plánain ovttasbargat girkuin. Searvegotti 
oskkuoahpahusplána galgá geahččat oktilasat 
skuvlla oskkoldatoahpahusplánain ja mánáidgárddi 
rámmaplánain.  

Lassin skuvlla oahpahussii lea girku oahpahan 
mánáid, nuoraid ja ollesolbmuid sáni, 
sakramenttaid ja sierra oahpahusdoaibmabijuid 
bokte ja heivehan daid iešguđetlágan joavkkuide. 
Jagi 1969 rájes ja gitta oskkuoahpahusođastusa 
álggaheapmái jagis 2004 ovddidedje girkolaš 
orgánat ja kristtalaš mánáid- ja 
nuoraidorganisašuvnnat dehálaš systemáhtalaš 
oahpahusa buohkaid váras geat leat gásttašuvvon. 
Ruovttu ja girku oahpahusprográmmaid bokte 
(dárogillii: UPRO) 1970- ja 80-logus ja 
Gástaoahpahusplána álggahettiin jagi 1991 rájes 
leat searvegottit leamaš veahkkin ovddideame 
girku oahpahusbarggu. Oskkuoahpahusplána 

hukse dáid ovddidanbargguid ala ja vásáhusaide go 
čađahuvvui Oskkuoahpahusođastusa geahččalan- 
ja ovdánahttináigodat jagiin 2004 – 2008. Dát ođđa 
plána boahtá Gástaoahpahusplána (1991) ja 
Konfirmašunáiggi plána (1998) sadjái. 

Norgga girku bargá čađat ovdánahttit 
evangelialaš-lutherlaš álbmotgirku. Girkoráđđi 
hálida oaivádeaddji plánaid ja strategiijaid bokte 
movttidahttit searvegottiid ovdánahttima. 

Dat mearkkaša ahte báikkálaš 
oskkuoahpahusplána galgá oktiičatnat diakoniija, 
girkomusihka ja kultuvrra, ipmilbálvaluseallima ja 
sámi girkoeallima strategiijaiguin. Sámi 
oskkuoahpahusplána galgá geavahit deavddaplánan 
dain searvegottiin gos leat sámi mánát ja nuorat. 
Sámi geahččanvugiid namuhit plánas sierra danne 
go sámiin lea, Norgga álgoálbmogin, sierra 
unnitlogusuodjalus. Searvegottiin gos leat mánát ja 
nuorat geain lea heajos gullu/bealjeheamit, galgá 
geahččat báikkálaš plána oktilasat 
Oskkuoahpahusplánain lossa gulugiidda/bealljehis 
mánáide ja nuoraide. Oskkuoahpahus mii 
fátmmasta govdadit nanne maid demokratiija 
Norgga girkus go máhttu ja oassálastin girku 
miellahtuid gaskkas lassána. Oadjebasvuohta iežas 
oskku gullevašvuođas lea dehálaš girjás servodagas 
mii hástala gierdilvuhtii ja gulahallat rastá 
oskkuservviid.  

Mii sávvat ahte Oskkuoahpahusplána sáhttá 
doaibmat reaidun ovddidit ođastuvvon 
oskkuoahpahusa Norgga girkus! 

Oslo, ođđajagimánnu 2010

Jens-Petter Johnsen
Girkoráđi direktevra

Girku vuođđobargu lea dahkat máhttájeaddjin go 
gásttašit ja oahpahit sin doallat buot dan maid Jesus 
lea gohččon. Norgga girku dovddastusčállosat 
dadjet ahte gásta lea dárbbašlaš bestojupmái. 
Seammás lea gásta golmmaoktalaš Ipmila nammii 
nuppástuhtti dáhpáhus mii dáhpáhuvvá oktii ja mii 
bistá eallinagi. Vástádussan gažaldahkii: «Maid 
mearkkaša čáziin gásttašuvvot?» dadjá Luthera 
Uhca katekismusaš ná:  

«Dat mearkkaša ahte boares Áttán min siste 
hávdáduvvo go mii beaivválaččat gáhtat ja dahkat 
jorgalusa, ja jápmá buot suttuiguin ja bahás 
anistumiiguin. Dan sadjái ihtá ja bajásčuožžila 
beaivválaččat ođđa olmmoš gii eallá álelassii 
vánhurskkisvuođas ja buhtisvuođas Ipmila muođuid 
ovddas». Gásttas riegádit mii ođđa eallimii 
Kristusis. Oskkuoahpahus lea láhčit dilálašvuođaid, 
vai son gii lea gásttašuvvon, sáhttá eallit ja ovdánit 
ealli servvolašvuođas golmmaoktalaš Ipmilii. 

 Norgga girku Oskkuoahpahusplána ulbmil lea 
ráhkadit veahkkin systemáhtalaš ja oktilas 
oskkuoahpahusa mii 
• boktá ja nanne kristtalaš oskku 
• oahpaha golmmaoktalaš Ipmila dovdat
• addá veahki kristtalaš geahččanbealis dulkot 

eallima ja eallimis birget
• hástala beroštit ja oassálastit girko- ja 

servodateallimis buohkaid ovddas geat leat 
gásttašuvvon ja leat gaskal 0 – 18 jagi, 
beroškeahttá doaibmannávccas. 

Plána lea sihke rámmaplána ja 
resursadokumenta ja galgá veahkehit ovdánahttit ja 
čađahit báikkálaš oskkuoahpahusplánaid. 
Oskkuoahpahusplána lea reaidu searvegottiide, 
searvegodderáđiide, bargiide, eaktodáhtolaš 
bargiide, mánáid- ja nuoraidorganisašuvnnaide ja 
earáide searvegottis geain lea ovddasvástádus 
oskkuoahpahusas.  

Oskkuoahpahusa iešguđege searvegottis galgá 
ovdánahttit báikkálaš dárbbuid ja eavttuid mielde. 
Searvegottiin sámegiela ja kultuvrra 
hálddašanguovllus lea sierra ovddasvástádus láhčit 
oskkuoahpahusfálaldagaid sámi mánáide ja 
nuoraide.  

   Dán plána oskkuoahpahus namahus muitala 
movt Norgga girku čuovvola iežas 0 ja 18 jagi 
gásttašuvvon mieldelahtuid, ja dan oahpahusa birra 
maid dat addá seamma ahkásaččaide geaid áiggi 
mielde galget gásttašit. Oskkuoahpahus namahusa 
galgá ipmirdit seammaládje go gástaoahpahusa 
dahke, nugo dan adnui Gástaoahpahusplánas, ja 
maid geavahit bálvalusortnegiin ja bagadusain 
girkolaš virggiide ja girkolaš doaimmaide. 

   Girkočoahkkin lea dohkkehan plána, ja dan 
láhkavuođđu lei girkolága § 24 B: «Kirkemøtet 
fastsetter retningsgivende planer og programmer for 
den kirkelige undervisning, diakoni, kirkemusikk og 
for økumenisk virksomhet ...». 

Kapihttal 1 -2 čilge plána vuođđojurddašeami. 
Kapihtalat 3, 4 ja 5 addet konkrehta duvdagiid 
oskkuoahpahusa sisdollui ja ráhkadussii, ja 
kapihttal 6 muitala fas guovddáš beliid maid birra 
ferte vuđoleappot jurddašit báikkálaš plána 
bargguin. 

Kapihtalat 7, 8 ja 9 čilgejit báikkálaš 
plánabargguid birra, ovddasvástádusjuoguid ja 
reaidduid birra oskkuoahpahusa čađaheamis. Sihke 
2. ja 6. kapihtaliin leat gažaldagat mat veahkehit 
kártet, jurddašit ja konkretiseret searvegotti 
báikkálaš plána hábmema. Skovvi searvegottiid 
báikkálaš plánabargguide, bajilgovva 
váldodoaibmabijuin, guokte gáhppálaga 
hábmejuvvon plánas ja bajilgovva Biibbala 
váldoteavsttain čuvvot mielde dán plána 
loahpageahčen. 

Ulbmil ja ráhkadus 

1 Eallenagi oahppan
Munnje lea addojuvvon buot fápmu almmis ja 
eatnama alde. Vulget dan dihtii ja dahket buot 
álbmogiid máhttájeaddjin gásttašettiin sin Áhči ja 
Bártni ja Bassi Vuoiŋŋa nammii ja oahpahettiin sin 
doallat buot dan maid mun lean gohččon din 
doallat. Ja gehččet, mun lean dinguin buot beivviid 
gitta dálá máilmmi loahpa rádjái. (Matt 28,18–20)

Osku golmmaoktalaš Ipmilii leat buolvvas bulvii 
fievrreduvvon gástta bokte Áhči, Bártni ja Bassi 
vuoiŋŋa nammii. Váhnemiin/váhnenovddasteddjiin, 
ristváhnemiin ja  searvegottis lea oktasaš bassi 
ovddasvástádus fuolahit  ovddasrohkosa, 
ovddasmorraša, oahpaheami ja dieđuid oskku birra 
sutnje gii lea gásttašuvvon. Nu sii bissot Kristusis, 
ohppet ja ellet dan oskku mielde masa sii 
gásttašuvvojit. Juohke áigi eallingearddis buktá 
ođđa geahččanvuogi gástii. Searvegotti 
searvevuođas ohppet mánát, nuorat ja rávisolbmot 
geahččanvugiid mat dievasmahttet guhtetguimmiid 
beroškeahttá agis. 

Gásttas ovttastahttojit olbmot Kristusiin, 
beroškeahttá das ahte lea go sus gii gásttšuvvo 
nákca ipmirdit dahje ovdanbuktit oskku. Ja 
seammaládje go njuoratmánná ferte oahppat 
eallima dovdat, nu fertejit maid sii gii leat 
gásttašuvvon oahppat dovdat golmmaoktalaš 
Ipmila gean nammii sii gásttašuvvojit. Nu go 
mánná oahppá máilmmi dovdat go máistá, dovdá ja 
bidjá dasa sániid, nu sáhttá oskku nai oahppat 
dovdat daguid, sániid ja searvevuođa bokte. Mii 
oskut lohpádussii Jesusa lahkavuođa birra buriid ja 
bahá beivviid gitta máilmmi loahpa rádjái, ja mii 
ovdanbuktit oskku dovddastemiin ja bálvalemiin. 
Dat lea eallenagi oahppan.

Ođđa eallinvásihusaid mielde rahpasa ođđa 

oahppu kristtalaš gástta  eatnatgeardásašvuođa 
birra. Nu šaddá gástta ja oskku oktiigullevašvuohta 
veahkkin sihke dulkot ja vuostáiváldit eallima 
iešguđetlágan beliid, ja ovdánahttit iežas 
identitehta. Oskkuoahpahusa galgá čatnat mánáid 
ja nuoraid eallinvásihusaide ja eallindulkomii. 
Oskkuoahpahus lea ahtanuššan mas bajásgeassin, 
oahpahus, kultuvrra- ja árbevieruid oahpaheapmi 
ja kristtalaš osku geavadis duddjojit ovttas. 
Oahpahusas galgá ollislaš gaskkusteapmi, mas 
searvegotti ja ruovttu máhtut ja vásihusat addet 
oahppama searvevuhtii ja searvevuođas.   

Girku álgoáiggis lei katekumenáhta 
oahpahusáigodat ovdal gásttašeami. Dađistaga go 
kristtalaš osku viidánii ja álge olles bearrašiid 
gásttašit, de šattai dábálaččabun addit oahpahusa 
maŋŋil gástta. Norgga girkus lea oahpahus 
addojuvvon maŋŋil mánnágástta, muhto dárbu 
ráhkkanahttit gástii mánáid, nuoraid ja 
rávisolbmuid geat hálidit gástta, lea lassánan. 

Oskkuoahpahus galgá láhčit mánáide ja 
nuoraide vejolašvuođa ráhkkanahttit sin eallit das 
masa sii leat gásttašuvvon. Oahpásnuvvan iežaset 
báikkálaš girkui, árgabeairituálaide ja 
allabassedoaluide ja eallima dehálaš beliid 
čalmmustahttin leat vuogit gokko ruoktu ja 
searvegoddi sáhttet veahkkálaga bargat. 
Máhttájeaddjit geat vádjoledje Jesusiin leat buorit 
ovdagovat oskkolaš olbmuide. Sii oahpásnuvve 
Jesusiin go ovttastalle suinna, ožžo oahpahusa, 
ožžo iežaset vásihusaid ja serve bargguide. Nu 
vásihedje sii gullevašvuođa ja ovdánahttejedje 
iežaset identitehta máhttájeaddjin. Eallit Jesusa 
máhttájeaddjin lea doalahit iežas golmmaoktalaš 
Ipmilii, sihke eallimis ja oahppamis. 
Oskkuoahpahus lea danne eallenagi oahppan. 

Ipmil addá – mii juogadit
Gástta bokte dahká Ipmil min mánnánis ja iežas 
girkui oasálažžan. Lea dušše Ipmil gii sáhttá 
duddjot ja doalahit olbmuid oskku. Jesusa 
riegádeami ja gástta, eallima, jápmima ja 
bajásčuožžileami bokte juogada Ipmil eallima 
minguin dál ja dás ja agálaš eallima doaivvu. Dán 

dahká Ipmil go sárdnu olbmuide Sáni, gástta ja 
eahkedismállásiid bokte. Sáni ja sakramenttaid 
bokte addojuvvo Bassi vuoigŋa, mii duddjo oskku 
Ipmila dáhtu mielde. Girkus beassat mii juogadit 
oskku ja searvevuođa dan dihte go Ipmil lea juohke 
beaivvi dat guhte álggos juogada.  

Go Jesus geahčastii ja oinnii ollu olbmuid 
boahtimin su lusa, de celkkii Filipii: «Gos mii 
oastit láibbi, vai dát buohkat oččošedje borrat?» 
Dán son celkkii geahččalan dihtii Filipa, dasgo 
son diđii ieš maid áiggui dahkat. Filip vástidii: «Ii 
guovtti čuođi denarii ge fidne dan mađe láibbi 
ahte juohkehažžii livččii bihtáš ge.» Nubbi 
máhttájeaddji, Ándaras, Simmon Biehtára viellja, 
dajai sutnje: «Dás lea uhca gánddaš geas leat 
vihtta bivgeláibbi ja guokte guoláža, muhto mat 
dat leat nu olusiidda?» Jesus celkkii: «Gohččot 
olbmuid čohkánit.» Das lei rássás báiki, ja sii 
čohkánadde. Olbmáid lohku lei birrasiid 
vihttaduhát. Jesus válddii láibbiid, rohkadalai 
giittusrohkosa ja juogadii sidjiide geat ledje 
čohkkámin das, nu maiddái guliid ge, nu ollu go 
ieš guhtege hálidii. Go sii ledje gallánan, de son 
dajai máhttájeddjiidasas: «Čogget báhcán 
bihtáid, amas mihkkege mannat duššás.» Sii 
dahke nu ja devde guoktenuppelot veaddelihti 
bihtáiguin mat ledje báhcán dan viđa 
bivgeláibbis, maŋŋil go buohkat ledje boradan.
(Joh 6, 5–13)

Muhtin čakčageasi konfirmántadiimmu čuoččui 
Chris ságáhis. Sus lei vehá vihki vuoiŋŋamaččain 
ja su mielas lei gelddolaš diđoštit mii girkus lei. 
Mii son dien stuora skábe siste lei? Doppe ledje 
dievva silbagearat ja unna doasaš mas ledje 
smávva láibbit. «Oaččun go mun máistit?» jearai 
son. Dieđosge! Son máisttii láibbi. Son beasai 
gullat dan birra go eahkedismállásiid dolle 
vuosttaš geardde. Chris ii lean goasse ovdal 
leamaš eahkedismállásiin. Muhtin áiggi maŋŋil 
oaččui son vejolašvuođa dan dahkat. Son válddii 
vuostá láibbi ja viinni, ja bođii ja čohkkedii. Ja 
dakkaviđe bođii jearaldat: «Jáhkát go don ahte 
mun muhtomin sáhtášin juogadit láibbi nie go 
báhppa dahká?»
    Fástoipmilbálvalusas muhtin eahkeda 
guovvamánus čuoččui Chris báhpa guoras ja 
juogadii láibbi dáiguin sániiguin: «Dát lea Jesusa 
rumaš». Son lei bures ráhkkanan. Sus čuvge 
čalmmit! Son dagai dan duođalašvuođain, iluin 
ja árvvolašvuođain. Konfirmašunbeaivvi lei son 
dat gii váccii ovddemusas prosešuvnnas ja guttii 
ruossa.

Chris lei gieskat konfirmánta muhtin sajes Norggas. 
Mánás geas ledje vihtta láibbi ja  guokte guoli, elii 
Galileajávregátti váriin 2000 jagi dás ovdal. Chrisas 
ja dan mánás lea dat oktasaš ahte olbmot oidne 
sudno ja válde sudno iežaset searvái. Goappešagat 
vásiheigga beassat juogadit láibbi ollugiiguin.  
  
Muitalusat čujuhit guovddáš beliide ođastuvvon 
oskkuoahpahusas: 
• oskkuoahpahus dáhpáhuvvá olbmuid gaskaneas 

deaivvademiin, ja olbmuid deaivvadeamis 
golmmaoktalaš Ipmiliin. 

• láhčit olbmuide vejolašvuođaid eallit oskkus lea 
dehálaš oskkuoahpahusbargu 

•  mii oahppat sániid ja ságastallamiid bokte ja 
iešguđetlágan gielaid ja ovdanbuktinvugiid bokte.

•  mii oahppat muosáhusaid ja dievaslaš 
oassálastima bokte 

•  girku lea sihke oahppanbáiki ja oskkuoahpahusa 
sisdoallu

•  mánát ja nuorat geat gullet girkui, dahket stuora ja 
valljugas girjáivuohta 

•  oskkuoahpahusa galgá láhčit buohkaid váras, 
beroškeahttá doaibmannávccain ja eavttuin

• gii lea «oahppi» ja gii «oahpaheaddji», rievddada 
sin ovttasdoaibmama bokte geat leat mielde 
oahppamis.  

Oskkuoahpahusa vuođđu čilgejuvvo bajilčállagis 
MII JUOGADIT:

Mii Juogadit  oskku ja ovdošeami 
Mii Juogadit  kristtalaš árbevieruid ja árvvuid  
Mii Juogadit  muosáhusaid ja searvevuođa
Mii Juogadit  doaivaga ja ráhkisvuođa

Mii 
Nugo rumaš lea okta, ja das leat máŋga lahtu, ja 
buot dat lahtut dahket ovtta rupmaša, vaikko leat ge 
máŋga, nu lea maiddái Kristusiin ge. Dasgo ovttain 
Vuoiŋŋain mii leat buohkat gásttašuvvon vai mii 
livččiimet okta rumaš, leažžat dal juvddálaččat 
dahje greikalaččat, šlávat dahje friddja olbmot, ja 
mii buohkat leat ožžon juhkat ovtta Vuoiŋŋa. Ii han 
rumaš leat dušše okta lahttu, muhto máŋga.
(1 Kor 12,12–14)

 
Go girkus lea sáhka mii birra, de oaivvildit 
viidámus ipmárdusas máilmmiviidosaš 
searvevuođa, Kristusa rumaš máilmmis, ja nuppi 
bealis fas dan «gos guovttis dahje golmmas leat 
čoagganan su nammii». Girku mii Norgga girkus 
leat dat olu mieldelahtut geat searvevuođas leat 
iešguđetláganat iešguđetlágan diliin báikkis báikái. 
Searvegotti bokte boahtá girku oidnosii. 

Go leat iešguđet agát olbmot, iešguđetlágan 

resurssaiguin ja doaibmanávccaiguin, sohkabealit, 
luondu, duogáš, kultuvra ja etnisitehta de lea juohke 
báikkálaš searvegottis vejolašvuohta doaibmat 
girjás oahppanbirasin buohkaide geain gástta dihte 
lea dohko gullevašvuohta. Sámi girkoeallin 
riggudahttá dan árbevieru ja dan searvevuođa mii 
lea Norgga girkus, sihke gielain ja kultuvrrain.  

Oskkuoahpahus galgá leat fátmmasteaddji, 
heivet báikegoddái ja dan galgá láhčit nu ahte 
buohkat sáhttet oassálastet. Dalle sáhttá girku mii 
doaibmat nu eatnat ja girjás searvevuohtan go dat 
duođaid lea. 

Go geahčadit eallima, jagi ja girku mávssoleamos 
áiggiid dan oskku vuođul masa leat gásttašuvvon, 
de bissot osku ja eallin ovttas. Mánáid ja nuoraid 
lagamusat ja sii geat leat sin árgabeaivvis ruovttus, 
galget láhčit buori dili mánáid ja nuoraid 
ahtanuššamii, ovdáneapmái, bajásgeassimii ja 
oahppamii. Váhnemat / váhnenovddasteaddjit, 
ristváhnemat, eaktodáhtolaš ja virgáduvvon bargit 
searvegottis leat ná ovttas oskkuoahpahusa 
bargguin.

Geat leat girku mii geat dahkat girjáivuođa min searvegottis ?  
– Mii lea min báikki ja searvegotti iešvuohta? (Geográfiija, giella, árbevierut, teologiija/oahppa jna.)
– Mii lea erenoamáš dáppe mánáid, nuoraid ja bearrašiid diliin?
– (Bajásšaddaneavttut, sosiála dilit, doaibmafálaldagat jna.)
– Makkár vejolašvuođat ja hástalusat leat min searvegottis fátmmastit viidát ja láhčit 

oskkuoahpahusa?



90 91

Mii juogadit

Mánáidkoara lei suokkardallamin allameassoliturgiija iešguđetge osiid duogáža ja mearkkašumi. Dán 
sotnabeaivvi lei dat joavku mii lei kyrie-osiin bargan mii galggai juogadit earáiguin dan maid sii ledje 
oahppan. Joavku drámátiserii muitalusa čalmmehis Bartimeusa birra gii čuorvvui iežas rohkosa Jesusii 
gii lei meattá vázzimin «Jesus, don Dávveha bárdni, árpmit mu!»  Sii dahke dakkár čoahkkáigeasu das 
ahte go lávlo «Kyrie eleison, Ipmil Áhčči árpmit min», de čurvo Ipmilii ja rohkadalle veahki ja ándagassii 
addojumi iežaset ja min eallima ovddas. Okta vuoras girkomanni giitalii mánáid maŋŋil ipmilbálvalusa 
danne go sii ledje deavdán kyrie-lađđasii dakkár sisdoalu man son nai ipmirdii. Son lei čohkkan girkus 
olu jagiid iige lean riekta ipmirdan ja mearkkašan sániid maid lávllui. Dán sotnabeaivvi ledje mánát 
leamaš su oahpaheaddjit!

 Mii juogadit muitala ahte searvegoddi lea 
searvevuohta gos buohkain lea juoga oahppat. 
Muhtimat leat muosáhan ja máhttet olu, earáin leat 
fas unnit vásihusat ja váddáseabbo sániiguin čilget 
iežaset oskku. Go mii searválaga suokkardallat 
oskku vuođđudusa ja ovdanbuktinvugiid, de leat 
mii sihke girku bálvalusaid ja fuola vuostáiváldit, 
oasseváldit ja mieldebargit searvegotti bargguin. 
     Jesus loktii mánáid ovdagovvan Ipmila riikkas. 
Gásta addá dievas oasálašvuođa Ipmila riikii, 
beroškeahttá man boaris son gii gásttašuvvo lea, 

dahje lea go sus nákca áddet. Mánáid ja nuoraid 
mieldemearrideapmi lea lassánan servodagas 
dađistaga ja dat váikkuha bajásšaddama ja 
bajásgeassima. Dat váikkuha maid girku guottuid 
mánáide ja nuoraide. Mánáin ja nuorain leat 
erenoamáš resurssat plánet ja čađahit veahkkin girku 
oskkuoahpahusa. Rávis olbmuid ovddasvástádus lea 
láhčit dakkár oahppanbirrasa ja oahppandoaimmaid 
mat sihkkarastet ja vuhtiiváldet mánáid ja nuoraid 
oassálastima, searvama ja mieldovddasvástádusa.

Makkár jurdagiid ja vejolašvuođaid oaidná du searvegoddi oskkuoahpahusa Mii Juogadit-
geahččanbealis ?
– Movt mii jurddašit daid rollaid birra mat mánáin, nuorain ja rávisolbmuin sáhttet leat 

oskkuoahpahusas? (Čoavddasánit: gaskaneasvuohta, vuostáiváldi ja sáddejeaddji, searvat fárrui, 
oahpaheaddji ja oahppi, vádjolanguoibmi, oassálasti, jođiheaddji, ovddasvástideaddji, mielbargi 
jna.)  

– Maid sáhttet mánát ja nuorat juogadit oskkuoahpahusas?
– Maid sáhttet rávisolbmot ja vuorasolbmot juogadit oskkuoahpahusas?

Mii juogadit oskku ja ovdošeami 

Čieža golmmajahkásačča bohte adveantačoakkalmassii. Juovlakrubbá mas ledje olbmot muoras 
čuhppojuvvon lei ráhkaduvvon gárvvisin ja dan galge dál čájehit vuordevaš golmmajahkásaččaide. 
«Dá lea bassi bearaš – ja dá lea Jesusmánná.» Jesusmánná váldojuvvui várrogasat vulos hildus. Mánát 
hálidedje doallat mánáža ovdal go dat biddjojuvvui fas dasa gasku. «Mánná ii šat čiero,» dajai okta unna 
nieiddaš. «Dá lea eadni, Márjá.» Muhtimat njávkkadedje Márjjá. «Eadni,» savkalii okte unna gánddaš 
ovdošemiin. «Eadni,» geardduhii son gii čuoččui su guoras vehá jitnoseappot. Ja de gullui: «Várrogasat 
fal.» Máŋggas mánáin geardduhedje: «Várrogasat.»  Jovsseha bidje dasa Márjjá buohta. «Dá lea áhčči, 
Jovsset.» «Áhčči» – buohkat dego máisttašedje sáni. «Várrogasat…» dajai dat seamma nieiddaš. Ja 
earát geardduhedje. Ja nu sii válde buot govastagaid vulos, ovtta ja ovtta: guođoheaddjit, sávza, ásen, 
gonagasat. Juohke govastaga nammii dadje mánát: «Várrogasat.» Dat lei golmmajahkásaččaid ovdošeapmi 
juovlakruppá birra. Ipmil bođii almmá suoji haga, son bođii hearvásvuođa haga ja šattai oktan mis. Dán 
beaivvi láidestedje mánát juovllaid ovddolašvuođa fuomášeapmái.

Evangeliumiin muitaluvvo máŋgga sajes movt Jesus 
sániiguin ja daguiguin duddjui oskku, ovdošeami 
ja eahpádusa. Oskkuoahpahusas lea mávssolaš 
láhčit dili nu ahte mánáide ja nuoraide lea vejolaš 
geahččaladdat iežaset jurdagiid ja jearaldagaid, 
ja oažžut veahki dulkot eallima kristtalaš oskku 
čuovggas. Olu jurdagat ja eallinvásihusat buktet 
gažaldagaid maidda lea váttis gávdnat buriid 
vástádusaid. Oskkuoahpahusas galgá čielgasit 
ovdanboahtit sihke dat ahte oskkus lea dakkár 
sisdoallu man mii sáhttit dovddidit, muhto maiddái 
dat ahte ii oktage sáhte Ipmila ollásit ipmirdit. 

Máilmmiviidosaš girku lea Biibbalis, 

dovddastusčállagiin ja sakramenttaid hálddašeamis 
oktasaš dávvir mii ovdanbuktá kristtalaš oskku 
váldoášši. Dát oskkuoahppa lea jurdagiid ja 
daguid sisdoallu man vuođul galgá hukset 
oskkuoahpahusa. Biibbala muitalus sivdnádusa 
rájes gitta ođđasit sivdnideapmái lea kristtalaš 
kultuvrra vuođđomuitalus ja das lea dehálaš sadji 
oppalaškultuvrras, gielas ja buot dáiddasurggiin. 
Oskkuoahpahusa guovddáš sisdoallu lea dovdat 
Biibbala ollislaš muitalusa, oskku sániid ja 
govastagaid ja oskku vásihusaid mat ovdanbohtet 
searvegotti searvevuođas ja árgabeaieallimis.

– Movt láhčit oskkuoahpahusa mii addá veahki dulkot eallima kristtalaš oskku čuovggas? 
–  Movt čáhkket searvegotti oahpahusas saji ovdošeapmái ja sárdnideapmái?   
–  Mii lea guovddáš sisdoallu oskkuoahpahusas? 

Mii juogadit kristtalaš árbevieruid ja árvvuid

Lávus leat dievva konfirmánttat. Sii leat boahtán lávvui okta ja okta ja čippustan vai earáide nai šaddá 
sadji. Mii čohkkát lahkalaga, buohkat galget dasa čáhkat. Suovva gáská čalmmiid, muhto go bidjá eanet 
muoraid dollii ja lokte loavddahealmmi veahá, de čielgá áibmu. Boaššobealde dola ii čohkká oktage. 
Dat lea lávu bassi dahje buhtis báiki – Boaššu. Dakko lea gohpogássa mas lea Biibbal ja sálbmagirji. 
Beaivválaš vuoiŋŋalaš biebmu. Dollačuovggas oaidnit guhtet guimmiideamet, mii oaidnit Ipmila 
sivdnádusa. 
Lea álki ságastallat go čohkkát njunnálaga. «Mii lea dalle olmmoš?» Gii lean mun? Makkár áigumuš 
lea Ipmilis muinna? Maid hálidan mun iežan eallimiin?» Suovva lokte min rohkosiid bajás ja olggos 
čakčaidjii. Mii lávlut Kyrie ja Gloria, sálmmat leat lávlojuvvon ja Áhčče min rohkos lohkkojuvvon. Veahá 
doŋgon juolggit ja ruvssodan čalmmit ja nu mii boahnárastit olggos lávus. Konfirmántadeaivvadeapmi lea 
nohkan.

Girku lea árbevieruid ja kultuvraárbbi guoddi. 
Oskkuoahpahusa guovddáš bargu lea  dán árbbi 
hálddašit ođđa áiggiid čađa ođđa olbmuiguin. 
Oskkuoahpahus sáhttá fievrridit árbevieruid ja 
kulturárbbi dego oskku ovdanbuktimiin ja oskui 
bovdejupmin. Muhtin árbevierut leat 
máilmmiviidosaččat, nuppit fas báikkálaččat.

      Basiid ja allabasiid basuheapmi, girkojahki ja 
eallinritat leat stuora ja valljugas resurssat 
oskkuoahpahusas, sihke ruovttuin ja searvegotti 
searvevuođain.  Bassebeivviid basuheapmi addá 
vuogasvuođa oskku ovdandoallat ja fievrridit oskku 
sisdoalu viidáseappot. Nu sáhttá oskkuoahpahus 
veahkkin hukset mánáide ja nuoraide oskkoldatlaš 
identitehta ja kultuvrralaš gullevašvuođa. Máhttu 

sámi álbmoga vuoiŋŋalašvuođas, girkoeallimis ja 
árbevieruin leat dehálaš árbevierut maid buohkat 
berrejit dovdat. Duvdosat eará árbevieruin 
duddjojit girjáivuođa ja riggudahttet servodaga. 
Oskkuoahpahusas sáhttit mii ásahit deaivvademiid 
suokkardit dakkár girjáivuođaid kultuvra- ja 
árbevierulonohallamiid bokte ja movttiidahttit ja 
ráhkkanahttit sáhkalagaid boahtit.  

   Guovttegeardášaš ráhkisvuođabáhkkoma 
bokte nannejuvvo min vuđoleamos oktavuohta 
Ipmilii ja mieldeolbmuide. Das bohtet dakkár 
guovddáš árvvut go ándagassii addin, fuolla ja 
solidaritehta. Go árvovuođđu lea nanus, dalle lea 
maid vuođđu nanus. Go atná vuođđun ahte juohke 
olmmoš lea erenoamáš, ráhkistuvvon ja guoddá 

ovddasvástádusa hálddašit sivdnádusa Ipmila dáhtu 
ja ráhkisvuođa mielde, de veahkehit kristtalaš 
árvvut dahkat válljejumiid ja daguid. Dakkár 
árvovuođđu ráhkkanahttá vuostáiváldit eallima 
hástalusaid ja áimmahuššat olmmošlaš 

oktavuođaid. Kristtalaš árbevieruid ja árvvuid 
juogadeami bokte lea oskkuoahpahus mielde 
hukseme identitehta ja guottuid eaŋkilolbmui ja 
searvevuhtii buorrin. 

–	 Makkár kristtalaš árbevieruid sáhttet mánát ja nuorat oahppat dovdat ja makkár sisdoallu lea 
dain?

–	 Leat go mis resursaolbmot dahje báikkit maid sáhtášii oažžut veahkkin árbevieruid 
gaskkusteamis? 

–	 Movt sáhttá mánáid ja nuoraid ráhkkanahttit dahkat buriid ja iešheanalas árvoválljejumiid?
–	 Movt sáhttet mánát ja nuorat vásihit juogadit árbevieruid ja árvvuid oassin máilmmiviidosaš 

searvevuođas?  

Mii juogadit muosáhusaid ja searvevuođa

Guokte gávccejahkásačča, guokte stuorát oabbá ja viellja, guokte áhči, okta eadni, okta áddjá ja báhppa 
ledje áiddo geargan čájeheamis hellodagaid drámáčájálmassan. Biegga lei bosson suorganan  ja ballán 
máhttájeddjiid birra, ja dollagáhpirat ledje sin oivviid ala seivon. Álbmot Jerusalemis lei beassan gullat 
olu máilmmi gielaid, vaikko kiinnagiella ja duiskagiella orui vehá das ja dalle dahkkon. Pia lea čielga 
troanddinsuopmaniin muitalan midjiide ahte «døden itj’ klard å hold’ på Jesus, men at ’n vart reist opp». 
De bohtet vihtta olbmo ovdan, ja mii gullat Johannes 3,16 sin iežaset eatnigillii – duiskagiella, swahili, 
mandarin ja maori. Mii juogadit láibbi ja viinni eahkedismállásiidbeavddis, maid gávccejahkásaččat leat 
láhčán. Loahpas mannat olggos girkolanjas lávllodettiin maorisálmma. Mii doallat ipmilbálvalusa 
máilmmiviidosaš girkun.

Girku lea oahppanbáiki mas lea buorre 
vejolašvuohta oahppat oskku birra oskku duohtan 
dahkamiin. Mii oahpásnuvvat Biibbalin go mii dan 
geavahit. Mii oahppat rohkadallama birra ja mii 
rohkadallat Ipmilii. Mii oahppat ipmibálvalusa 
birra ja mii doallat ipmilbálvalusa ovttas. Dainna 
lágiin oktiičatnat oahpu ja máhtu oskku birra 
oassálastima ja muosáhusaid bokte. Oktavuohta 
Ipmiliin guoská buot beliide olbmo eallimis. 
Oktasaš ságastallan ja jurddašeapmi eallima buriid 
ja váttis beliid birra sáhttá veahkehit mánáid ja 
nuoraid birget ja ovttasdoaibmat earáiguin.  

    Oskkuoahpahus lea ollislašvuohta mas buot 

muosáhusat, dagut, rituálat, dovddut, máhtut ja 
vásihusat duddjojit ovttas. Dat hástala min gávdnat 
oskkuoahpahussii bargovugiid ja arenaid maiguin 
sáhttit láhčit dakkár ollisvuođa oahppanvásihusaid. 
Oskkuoahpahusa deaivvadeamis lea maid dat 
doaibma ahte hábmet ja sosiáliseret searvevuhtii 
gos dahkat oskku duohtan.  

Ovttasdoaibma gaskal oanehitáiggi 
doaibmabijuid, searvegotti bissovaš mánáid- ja 
nuoraidbargguid ja kristtalaš organisašuvnnaid 
bargguid addá vejolašvuođaid jeavddalaččat 
oassálastit dakkár searvevuođain. 

-	 Movt sáhttet mánát ja nuorat ja rávisolbmot searválaga oahppat oskku dahkat duohtan?   
-	 Movt sáhttit mii láhčit oskkuoahpahusa mii vuhtiiválda buot eallima beliid ja mii addá ollisvuođa 

oahppanvásihusaid? 
-	 Gos sáhttá oskkuoahpahus dáhpáhuvvat ja geaiguin sáhttit mii ovttasbargat?

Mii juogadit doaivaga ja ráhkisvuođa

Surgadis soahtegovat devde vuot ođaskanálaid. TV-govat hávváduvvon mánáin ja gaskaboddosaš 
báhtareaddjileairrain báhkkejedje oadjebas eallimii dáppe ruovttus. Muhtin nuorat digaštalle maid son 
sii sáhtášedje dahkat. «Mii cegget teltte márkanii», dadje sii. «Mii čoaggit ruđaid báhtareddjiide. Mii 
hálidit dahkat juoidá – dál!» Ja juste dan sii dahke. Sii ceggeje teltte márkanii. Čogge ruđaid. Háleštedje 
olbmuiguin dan birra ahte mii fertet beroštit. Ahte olbmot gillájit ja mis lea ovddasvástádus sin veahkehit. 
Girku ii ábut dušše hállat ráhkisvuođa birra. Mii fertet dan dahkat.

Gásttas oažžut ođđa eallima. Jesus Kristusa 
bajásčuožžileami bokte jábmiid luhtte riegádit mii 
ođđasit ealli doivui. Gástta bajásčuožžilandoaivva 
botke buot rájiid dán eallimis ja hástala min 
ovddasvástádussii ja ráhkisvuhtii. Gásttas ii leat 
jápmin maŋemus sátni. Easkka dalle go eallin lea 
nohkan, maŋemus beaivvi, ollášuvvá gásta. 
Bajásčuožžileamis boahtá čielggasin midjiide dat 
maid mii gásttas leat eallima čađa eaiggáduššan. 
Dat doaivva nanne min morrašis, 
vuostegieđageavvadis ja vuoittahallamis. Gásta 
addá midjiide doaivvu eallimis, doaivvu dan 
máilbmái mas mii eallit ja doaivvu mii oláha 
dobbelii dán máilmmi. Dat veahkeha eallima 
hástalusain ja addá boahtteáiggidoaivvu juohke 
olbmui. 

Ipmila ráhkisvuohta bistá vaikko buot min 
iežamet fámut nohket. Váttis áiggiid addá 
ráhkisvuohta ja kristtalaš doaivva fámu mii addá 
duostilvuođa ja dáhtu soahtat dan vuostá mii lea 
bahá ja mii njeaidá olbmo, ja dat addá maid fámu 
ohcat buoret boahtteáiggi. Ráhkisvuođa mielde 
čuovvu beroštupmi servodatbargguide searvat, min 
mieldeolbmuid ovddas ja dan máilmmi ovddas 
maid midjiide lea addán hálddašit. Ipmila 
ráhkisvuohta ráhkkanahttá ja hástala atnit fuola ja 
bálvalit. Go olbmot gillájit vuoigatmeahttunvuođa, 
buozanvuođa, dálkkádatrievdademiid ja soađi 
dihte, de dat gullá máilmmiviidosaš girkui váldit 
oasi dan bákčasis. Dat lea rávkojupmi dahkat 
juoidá. Dat galgá hábmet sihke sisdoalu ja 
bargovugiid oskkuoahpahusas. 

Movt sáhttá oskkuoahpahus addit doaivaga iežas eallimii, doaivaga máilbmái ja 
bajásčuožžilandoaivaga? 
– Movt sáhttá oskkuoahpahus ráhkkanahttit mánáid ja nuoraid birget eallima čađa? 
– Leat go mis resursaolbmot ja biras mat sáhttit addit konkrehtalaš eallinveahki mánáide ja 

nuoraide? 
–  Movt sáhttit mii láhčit dili nu ahte mánáide ja nuoraide lea vejolaš oinnolaš daguid bokte 

dahkat duohtan fuola ja solidaritehta, báikkálaččat ja máilmmiviidosaččat?  
– Movt sáhttet rávisolbmot oahppat mánáid sierralágan hutkáivuođas ja doaimmain min iežamet 

oktasaš barggus sivdnádusa ja vuoiggalašvuođa ovddas? 

Buot stuorámus – oskkuoahpahusa 
sisdoallu

De dat bissot, dát golmmás: Osku, doaivu ja 
ráhkisvuohta. Muhto buot stuorimus dain lea 
ráhkisvuohta. 
(1 Kor 13,13)

«Buot stuorámus» čalmmustahttá máná saji Ipmila 
riikkas ja oskku, doaivvu ja ráhkisvuođa mat 
leat guovddážis oskkuoahpahusas. Ráhkisvuohta 
lea guovddáš árvodoaba mii čilge sihke dan 
makkár Ipmil lea ja makkár hástalus midjiide lea 
vuostáiváldit guhtet guimmiideamet. 

oskkuoahpahusa sisdoalu guovddáš

Nu lea Ipmila ráhkisvuohta almmustuvvan min 
gaskii ahte son vuolggahi áidnoriegádan Bártnis 
máilbmái vai mii ealášeimmet su bokte. 
Ráhkisvuohta ii leat dat ahte mii leat ráhkistan 
Ipmila, muhto ahte son lea ráhkistan min ja 
vuolggahan Bártnis min suttuid soabahussan. 
Ráhkkásiiddán, jos Ipmil lea ráhkistan min nu, de 
mii ge leat geatnegasat ráhkistit guhtet 
guimmiideamet.   
 (1 Joh 4,9–11)

Jesus Kristus čájeha midjiide Ipmila árpmu 
duohtavuođas ja ráhkisvuođas. Ipmila árbmu 
ja ráhkisvuohta guoddá min ja dahká min 
friddjan ráhkistit min lagamusa nugo iežamet. 
Oskkuoahpahus galgá danne álo čalmmustahttit 
kristtalaš oskku váldoášši: Ipmil čájehii midjiide 
ráhkisvuođa go sáddii iežas bártni Jesus Kristusa 
jápmit min suttuid ovddas ja soabahit buot 

olbmuid ja máilmmi iežainis. Beaivválaš jorgalusa 
bokte rávkojuvvojit buohkat eallit ja ovdánit dan 
oskkus maid gásttas leat ožžon. Oskkuoahpahusa 
váldobargu lea oahpahit doallat buot dan maid Jesus 
lea gohččon, vai buohkat geat leat gásttašuvvon 
ellet dan oskkus ja doaivvus maid ráhkisvuohta 
almmustahttá.   

Systemáhtalaš ja oktilaš oskkuoahpahus 
mearkkaša bissovaš ovdanáhttima ja oahppama 
mas oskku guovddáš ovdanboahtá čielgasit. Dat 
dáhpáhuvvá go girku osku ja árbevierut deaivvadit 
mánáiguin ja nuoraiguin doppe gos sii leat, ja addá 
veahki eallindulkomii ja doarjaga vai sáhttá eallit 
oskkus árgabeaivvis. Dakkár deaivvademiid olis leat 
maid mánát ja nuorat mielde ođastahttimin girku 
árbevieruid. 

Boares testamenta čilge maid guđeládje Ipmila 
álbmogis vuhtto osku ja movt sii dan juogadit 
eallenagi oahppamis:   
Gula Israel! Hearrá, min Ipmil, Hearrá lea okta. Ja 
don galggat ráhkistit Hearrá du Ipmilat, oba du 
váimmustat ja oba du sielustat ja oba du fámustat. 
Ja dat sánit, maid mun gohčun dutnje otná beaivvi, 
galget leat du váimmu alde. Ja don galggat cieggadit 
du mánáidasat daid, ja don galggat sárdnut daid 
birra, go don čohkkát du viesut siste, ja go don váccát 
bálgá mielde, ja go don veallánat, ja go don lihkat 
bajás. Ja don galggat čatnat daid mearkan du 
gieđaid ala, ja dat galget leat jurddašanbáddin du 
čalmmiid gaskkas. Ja don galggat čállit daid du 
viesut uksastoalppuid ala ja du poarttaidasat. 
(5 Mos 6,4-9)

Ráhkisvuođa Ipmilii ovdanbuktit mii 
árgabeairituálaid bokte identitehtahuksejeaddji 
vugiin. Dovddastusa Ipmilii galgat doalahit 
váimmus ja oahpahit dan mánáide. Dat galgá 
čuovvut ja hábmet olles eallima, oktavuođaid min 
lagamuččaide ja eará olbmuide.   

 
Bealit oskku oahpahusa sisdoalus 
Oskkuoahpahusa sisdoallu geahččala ovttasdoallat 
eaŋkilolbmo eallindili, girku oskku ja árbevieru, ja 
dasalassin čalmmustahttit kristtalaš oskku 
geavadis. Oskkuoahpahusa sisdoallu lea dáid beliid 
ollisvuohta. Oskku guovddáš, Ipmila ráhkisvuohta 
Jesus Kristusis, galgá oidnot čielgasit buot 
doaimmain, ja oskkuoahpahusa sisdoalu iešguđet 
beliid galgá juogadit ja daidda čiekŋudit 
systemáhtalaččat doaibmabijuid ja ovttastallamiid 
bokte. Dát bealit váikkuhit nubbi nuppi ja 
heivehuvvojit oktii gaskaneaset. Buorre 
biibbalkursa sáhttá ovdamearkkadihte addit máhtu 
Biibbala birra, ja seammás hárjehit atnit Biibbala ja 
giela jurddašit iežas eallima birra. 

Systemáhtalaš ja oktilaš oskkuoahpahus lea 
joatkevaš doaibma masa ovddeš máhtut ja vásihusat 
čatnásit ođđa ja čiekŋalet máhttui ja vásihusaide. 
Dat mearkkaša ahte mánát ja nuorat geat ožžot 
oskkuoahpahusa galget oahppat daid eanemus 
guovddáš osiid oskkus iešguđetlágan oainnuid 
bealis dan duohken makkár oktavuođas ja agis sii 
leat.  

Eallindulkon ja birgen eallimis 
Oskkuoahpahusa galgá čatnat mánáid ja nuoraid 
eallindillái ja gaskkustit oskku nu ahte sii geat lea 
gásttašuvvon sáhttet áddet eallima ja iežaset 
duohtavuođa áddejumi iežaset oskku bokte 
golmmaoktalaš Ipmilii. Go oaidná movt Ipmil 
dahká ja lea historjjá čađa dahkan, de sáhttá dat leat 
oktavuohta mii addá iešguhtiige vásihusaid ja giela 
dulkot iežas eallima ja iežas muitalusa.  

Kristtalaš eallindulkon lea ipmirdit iežas ja 

eallima dan oktavuođas mii olbmos lea Ipmilii, 
alccesis, eará olbmuide ja buot sivdnádusa ektui. 
Dat sáhttá ráhkkanahttit eallit eallima árgabeivviid 
ja allabasiid, morrašis ja ilus, heahtedilis ja 
earáhuhttimis, akto ja searvevuođas. Eallinbirgen 
lea dustet eallima buriid ja bahás beivviid. Jáhkku 
iežas resurssaide ja doaivu boahtteáigái. Leat 
sivdniduvvon ja ráhkistuvvon Ipmilis, lea dat mii 
addá vuođu dakkár doivui.   

 
Girku osku ja árbevierru 
Oskkuoahpahus galgá gaskkustit oskku nu go 
Biibbal dan muitala, dovddastusčállagiid, 
ipmilbálvalusa ja min kulturárbbi bokte. Min girku 
oahpahusárbevierru lea deattuhan 
oskkudovddastusa, Áhčče min /Áhččámet rohkosa 
ja logi báhkkoma girku guovddáš oahppan. Diehtu 
sakramenttaid birra ja diehtu girkohistorjjá ja 
iešguđet árbevieruid birra, dás maid sámi 
árbevieruid, leat guovddáš oasit. Kristtalašvuohta 
lea hábmen dáru servodaga máŋgga ládje ja 
oskkuoahpahus galgá fievrredit kristtalaš kultuvrra 
ja árbevieru ođđa buolvvaide. 

 
Kristtalaš osku geavadis 
Gásttas riegádit mii ođđasit eallit eallima 
Kristusiin. Duvdosat eallit dan ođđa eallima lea 
dehálaš oassi oskkuoahpahusa sisdoalus. Oskku 
dahká duohtan earret eará go rohkadallá, oassálastá 
ipmilbálvalusas, lohká Biibbala, lávlu 
máidnunlávlagiid ja bálvalusa ja čuovvuma bokte. 
Oažžut álgooahpu oskkus geavada bokte veahkeha 
eallit eallima Kristusa ráhkisvuođa ja árpmu 
čuovggas. Kristtalaš oskku eallin árgabeaivvis lea 
go olmmoš lea mieldeolmmoš ja mieldebargi 
bearrašis, girkus ja servodagas iešguhtege iežas 
eavttuid mielde.

Oskkuoahpahusa sisdoallu boahtá ovdan iešguđet ge osiin nugo dát málle 
čájeha.      

           
     

Movt sáhttá oskkuoahpahus addit doaivaga iežas eallimii, doaivaga máilbmái ja 
bajásčuožžilandoaivaga? 
– Movt sáhttá oskkuoahpahus ráhkkanahttit mánáid ja nuoraid birget eallima čađa? 
– Leat go mis resursaolbmot ja biras mat sáhttit addit konkrehtalaš eallinveahki mánáide ja 

nuoraide? 
–  Movt sáhttit mii láhčit dili nu ahte mánáide ja nuoraide lea vejolaš oinnolaš daguid bokte dahkat 

duohtan fuola ja solidaritehta, báikkálaččat ja máilmmiviidosaččat?  
– Movt sáhttet rávisolbmot oahppat mánáid sierralágan hutkáivuođas ja doaimmain min iežamet 

oktasaš barggus sivdnádusa ja vuoiggalašvuođa ovddas? 

ipmila ráhkisvuohta
Jesus Kristusis

Eallindulkon
ja birgen

 Girku osku ja 
árbevierru

 Kristtalaš osku 
geavadis

Oskkuoahpahusa sisdoallu 
Bajilgovva čájeha mihtuid juohke bealis ja geatnegahttojuvvon váldofáttáid systemáhtalaš oskkuoahpahusas. Váldofáttát leat buoiddes 
čálusin ja dain lea oanehis čilgehus. Muhtin váldofáttáin leat maid evttohusat konkrehta vuollefáttáide. Mielddus 2 čájeha Biibbala 
váldoteavsttaid bajilgova.

Guovddáš	bealit	olbmo	eallimis	
• Gorut, iešgovva ja identitehta
• Ustitvuohta ja relašuvnnat 
• Iešheanalasvuohta ja gullevašvuohta 
• Ráhkisvuohta, seksuálitehta ja ovttasorrun 
• Rumašlaš ja mielalaš dearvvašvuohta     
• Dovddut ja rájit 
• Moraš ja massin
• Jápmin ja doaivu
• Buorre ja bahá 
• Riekta ja boastut 
• Suddu ja heahpat  
• Ándagassii addin ja soabadeapmi 
• Osku ja eahpádus  
• Oahppováldin ja barggu válljen

• Resursahálddašeapmi ja golahus 
• Dássásašvuohta ja vuoigatvuohta 

Áhčče	min/Áhččámet	ja	rohkos 
Mánát ja nuorat galget oahppat Áhčče min /
Áhččámet rohkosa ja dovdat eará rohkosvugiid, 
rohkadallamiid ja váidalusaid nugo 
beavderohkosiid, eahketrohkosiid, persovnnalaš, 
friddja rohkosa, biibballaš rohkosiid, liturgalaš 
rohkosiid jna. 
 
Biibbal	
Mánát ja nuorat galget oahppat dovdat Biibbala 
sisdoalu, boahtimuša ja bestojumi historjjá 
birra. Evangeliumiid ja dat maid Biibbal muitala 
Jesusa eallima, jápmima ja bajásčuožžileami birra 
galgá erenoamážit deattuhit.Teavsttat mat gullet 
oskkuartihkkaliidda ja kristtalaš allabasiide leat 
guovddáš oasit.     
• Sivdnideapmi, sudduijorraleapmi ja bestojumi 

historjá 
• Muhtin olbmot ja dáhpáhusat Boares 

testamenttas, omd. Abraham, Sara, Hagar, 
Josef, Moses, Rut, Ester, David, Jona, Daniel, 
Egyptas eretvuolgin 

• Oasit Sálmmaid girjjis; giitu ja luohttámuš, 
váidalus- ja máidnunlávlun, rohkosat   

• Oasit profehtaid- ja viissisvuođagirjjiin mas 
deattuhit Messiaseinnostusaid ja sosiála 
vuoiggalašvuođaid gáibádusaid

• Job ja gillámuša váttisvuohta 
• Dat maid Biibbal muitala Jesusa eallima, 

jápmima ja bajásčuožžileami birra        
• Jesusa veardádusat ja oahpahus Ipmila riikka 

birra 
• Jesusa oavdodagut
• Apoastaliid daguid álgogirku ja mišovnna 

álggu birra 
• Osiid dain girjjiin Biibbalis mas 

čalmmustahttet soabadeami, oskku bokte 
vánhurskkisin dahkkojumi ja ođđa eallima 
Kristusis   

• Loahppaáigi logu dahkamiin ja ođđa albmi ja  
eanan 

Girkojagi	allabasit	ja	mearkabeaivvit 
Mánát ja nuorat galget oahppat dovdat girku 
allabasiid, daid duogáža ja sisdoalu.  
• Sotnabeaivi, adveanta, juovllat, fástoáigi, 

beassážat, Kristusa albmáimannan ja hellodagat
• Eará fáddá- ja mearkabeaivvit 

Girku	 
Mánát ja nuorat galget oažžut máhtu ja dieđu dan 
girku birra masa sii gullet, maiddái kritihkalaš 
perspektiivvaid girku árbevirrui ja historjái.
• Girku máilmmiviidosaš searvevuohta ja 

gohččun  
• Válljet muhtin áigodagaid ja olbmuid 

girkohistorjjás omd. reformašuvnna, Martin 
Luther, Hans Nielsen Hauge, Lars Levi 
Læstadius ja eaktodáhtolaš organisašuvnnaid 
ásaheapmi  

• Sierralágan bealit sámi girkoeallimis 
• Girku ipmilbálvalus ja rituálat 
• Girku arkitektuvra ja govastagat 
• Girkodáidda, -kultuvra ja -musihkka
• Girku ovddasmorašbálvalus 
• Girku bajásráhkadus ja demokratiija 
• Girkovisti, girkogárddit ja girkolaš árbevierut 

Mišovdna ja ekumenihkka 
Mánát ja nuorat galget beassat oassálastit girku 
vuolggahusas máilbmái go oidnet ja vásihit 
ahte dat girku masa sii gullet, lea oassi globála 
searvevuođas mas lea máilmmiviidosaš gohččun. 
 
Etihkka
Mánát ja nuorat galget máhttit guovttegeardásaš 
ráhkisvuođabáhkkoma, logi báhkkoma, govttolaš 
láhttennjuolggadusa ja eará kristtalaš árvvuid. 
Sii galget bargat daiguin árvvuiguin iežaset 
árgabeaivvi ektui. Mánát ja nuorat galget bargat 
etihkalaš gažaldagaiguin kristtalaš oskku ja 
friddjavuođa čuovggas. Gažaldagat sáhttet leat 
golahusa, juogadeami, ovttasorruma, eallima 
loavkikeahtesvuođa birra. 

Ándagassii addin 
Mánát ja nuorat galget bargat ándagassii 
addojumiin: dárbu ándagassii addojupmái, bivdit 
ándagassii, ándagassii addojuvvon, ándagassii 
addit. Nuorat galget oažžut vejolašvuođa ságastallat 
muhtimiin, oažžut sieluovddasmorraša ja suttuid 
dovddasteami. 

Fástu ja biehttaleapmi 
Mánát ja nuorat galget oažžut duvdosiid eallit 
bissovaš ovdáneami mielde ja oaidnit iežaset 
dárbbuid dan suktii mii searvevuhtii lea buoremus. 
• Mánát ja nuorat galget oažžut vejolašvuođa 

oassálastit bassivádjolusain ja dan bokte 
muosáhit searvevuođa ja ovdošeami. 

Mieldebargit 
Mánát ja nuorat galget beassat dahkat duohtan 

iežaset oskku aktiivvalaš oassálastima
ja ovddasvástádusa bokte ja go leat mieldebargit 

girkus ja servodagas.  

     EALLINDULKON	JA	BIRGEN	EALLIMIS	

Oskkuoahpahus galgá ovddidit iežasárvvu 
muosáhusa ja láhčit mánáide ja nuoraide 
vejolašvuođaid mas oidnet iežaset ja dulkojit 
iežaset máilmmi nu ahte Ipmil lea sin sivdnidan, 
ja son ráhkista ja bajásdoallá sin su 
ráhkisvuođainis. 
  

Eallin-	ja	oskkuhistorjá		
Mánát ja nuorat galget bargat iežaset eallin- ja 
oskkuhistorjái gávdnat giela oskku čuovgasa 
bokte golmmaoktalaš Ipmilii geasa sii leat 
gásttašuvvon. Dat sáhttet leat fáttát ja vásihusat 
bearrašis, bajásšaddamis, skuvllas ja girkus. 
 
Persovnnalaš	ahtanuššan	
Oskkuoahpahus galgá álbmotoahpu, 
persovnnalaš ja vuoiŋŋalaš ahtanuššama ja 
ovddasvástideaddji eallinmeanuid ovddidit. 
Hástalit etihkalaš jurddašeapmái ja daguide. 
Oskkuoahpahus galgá ságastallanarenan mánáide 
ja nuoraide.   
 

Dat	stuora	gažaldagat	
Mánát ja nuorat galget oažžut vejolašvuođa 
jurddašit ja ovdošit eallima stuora gažaldagaid 
birra kristtalaš oskku čuovggas. Gažaldagat 
sáhttet leat:
• Gos mun boađán?
• Gii mun lean?  
• Mii lea áigumuš eallimiin?
• Geanin mun hálidan leat/šaddat?
• Gosa mun galggan?
• Gii lea duohta ja dehálaš?
• Bahávuohta váttisvuohta
• Gaskavuohta gaskal oskku ja diehtaga 
• Gaskavuohta gaskal kristtalaš oskku ja eará 

oskkoldagaid ja eallinoainnuid

     GIRKU	OSKU	JA	ÁRBEVIERRU	

Oskkuoahpahusas galget mánát ja nuorat oahppat 
dovdat golmmaoktalaš Ipmila  Biibbala bokte nugo 
Ipmila sátnin, oskkudovddastusa, sakramenttaid ja 
eará guovddáš osiid bokte girku oskkus. Mánát ja 
nuorat galget oahpásnuvvat kristtalaš allabasiide ja 
dan girkui masa sii gullet. 

1.	oskkuartihkkal
Mánát ja nuorat galget suokkardit maid dat 
mearkkaša ahte Ipmil lea olbmuid, almmi ja 
eatnama sivdnideaddji. 
• Ipmil sivdnida olbmo, eatnama ja univearssa 
• Bahávuohta váttisvuohta 
• Ipmila fuolla sivdniduvvon máilmmi ovddas
• Olmmošárvu ja olmmošoaidnu 
• Hálddašanovddasvástádus 
• Illu ja giitevašvuohta sivdnádusa ovddas 

2.	oskkuartihkkal
Mánát ja nuorat galget oahppat dovdat Jesusa 
ustibin, beastin ja Hearrán. 
• Jesus lea duohta Ipmil ja duohta olmmoš
• Jesus almmustahttá Ipmila buori dáhtu 
• Jesus deaivá ja ráhkista olbmuid 
• Soabahus ja beastin  
• Jesusa jápmin, bajásčuožžileapmi ja 

albmáimannan
• Jesus Áhči olgeš gieđa bealde ja juohke olbmo 

luhtte 
• Jesus boahtá fas ja dahká logu

3.	oskkuartihkkal
Mánát ja nuorat galget oahppat movt Bassi 
vuoigŋa doalvu girkui ja bestojupmái, ja gitta 
bajásčuožžileapmái ja agálaš eallimii. 
• Mišovdna, máilmmiviidosaš girku ja báikkálaš 

searvegoddi
• Girku Jesusa rumašin, ja oktasaš báhppagoddi
•  Vuoiŋŋa šattut ja Vuoiŋŋa attáldagat
• Suddu ja jorgalus, dovddasteapmi ja ándagassii 

addin  
• Bajásčuožžileami ja agálaš eallima doaivva              
 
Sakramenttat
Mánát ja nuorat galget oahppat ahte gásta ja 
eahkedismállásat leat árbmugaskaoamit ja oskku 
eallima vuođđu.
• Jápmin ja bajásčuožžileapmi Kristusiin 
• Ruossamearka gásttas ja árgabeaivvis 
• Eahkedismállásat ja suttuid ándagassii 

addojupmi 
•  Ođđa lihttu Ipmila ja olbmuid gaskkas

     KRiSttaLaŠ oSKu gEaVadiS

Oskkuoahpahusas galget mánát ja nuorat bargat 
gávnnahit maid dat mearkkaša ahte Ipmil ráhkista 
sin, ja mii dat lea ráhkistit iežas, lagamučča ja 
Ipmila. Sii galget oahppat rohkadallat, lohkat 
Biibbala, leat ipmilbálvalusas ja čájehit ráhkisvuođa 
lagamužžii praktihkalaš solidaritehta bokte. Mánát 
ja nuorat galget beassat ovdanbuktit iežaset, sin 
oskku ja hutkáivuođa. 

Rohkos 
Mánát ja nuorat galget beassat vásihit 
iešguđetlágan rohkosiid ja rituálaid mas 
ovdanboahtá kristtalaš osku. Oskkuoahpahusa 
bokte galget sii ieža oahppat rohkadallat. 

Ipmilbálvalusa doallat 
Mánát ja nuorat galget oassálastit ipmilbálvalusas 
ja searvegotti searvevuođas gástta, rohkosa, 
lávluma, rohkadallama, oskkudovddasteami, 
eahkedismállásiid ja Ipmila sáni geavaheami bokte.   

Biibbala lohkan 
Mánát ja nuorat galget oahppat dovdat ja atnit 
Biibbala veahkkin, jeđđehussan, ja oažžut das 
bagadallama ja movttiidahttima. 

Lávlun, musihkka ja kultuvra 
Mánát ja nuorat galget beassat ovdanbuktit 
iežaideaset, oskku, eahpádusa, rohkadallama, ilu 
ja váidalusa sálmmaid, máidnunlávluma, musihka 
ja eará kultuvraovdanbuktimiid bokte. Mánát ja 
nuorat galget oahppat guovddáš sálmmaid mat 
gullet allabasiide. 

Diakoniija 
Mánát ja nuorat galget oassálastit girku diakonála 
doaimmas maid ovdanbuktet ráhkisvuođa 
bokte lagamužžii, fátmmasteaddji searvevuođa, 
sivdnádusa gáhttema ja vuoiggalašvuođa beali 
rahčama bokte. Mánát ja nuorat galget vásihit fuola 
ja árvvasvuođa. 

Oskkuoahpahusa bajásráhkadus
dát plánas leat moadde vuođulaš eavttu: 
• Oskkuoahpahus galgá leat systemáhtalaš ja 

oktilaš sisdoalu ja bajásráhkadusa dáfus. 
• Dat galgá ollislaš ja das galgá vissis viidodat.
• Oskkuoahpahus galgá leat buohkaid váste geat 

leat gásttašuvvon, dan logu ja girjáivuođa mielde 
mii das lea.

Systemáhtalaš ja oktilaš  
Searvegottit galget ovdánahttit fálaldaga dákkár 
viidodagain ja dávjodagain mii addá dássedis ja 
einnostahtti oktavuođa mánáiguin, nuoraiguin ja 
bearrašiiguin mat leat oskkuoahpahusa 
ulbmiljoavkkut. Dat sáhttet leat eaŋkildoalut dahje 
doaibmabijut mat bistet oanehit dahje guhkit áiggi. 

 Searvegottiid ollislaš doaimmain leat 
sierralágan ovdanbuktin- ja ovttastallanvuogit. 
Ipmilbálvalus, diakonála bargu, musihkka ja 
kultuvrralaš doaimmat addet searvegoddái buriid 
rámmaid ollislaš oahppamii. Oskkuoahpahusa 
govdodatdoaimmat galget ovttasdoaibmat 
searvegotti ipmilbálvaluseallimiin, mánáid- ja 
nuoraidbargguin ja ruovttuid oahpahusain ja 
oskkueallimiin. 

govdodat, girjáivuohta ja čikŋodat  
Oskkuoahpahus galgá olahit govdodaga 
ovttaahkahaččain ja heivet juohkehažžii, 
beroškeahttá doaibmannávccas, eallindilis, 
sohkabealis dahje čearddalaš duogážis. Mánáin ja 
nuoraid lea das riekti váikkuhit. Go galgá ráhkadit 
relevánta fálaldagaid mat geasuhit ja main lea 
čikŋodat, de lea dehálaš kártet searvegotti mánáid 
ja nuoraid ja gullat maid sii ja sin bearrašat atnet 
mávssolažžan. 

 Oskkuoahpahus mii galgá buohkaid olahit lea 
mánáide ja nuoraide geain leat iešguđetlágan 
beroštumit, návccat ja eavttut. Dat hástala 
searvegotti láhčit máŋggabealálaš oskkuoahpahusa 
man sáhttá varieret sihke sisdoalu dáfus ja makkár 
málle vállje.    

Oskkuoahpahusa galgá láhčit goappaš 
sohkabeliide. Dan galgá vuohttit oahpahusa 
teakstaosiid ja fáttáid válljemis, ja hástala geavahit 
fátmmasteaddji giela mii ásaha dássásašvuođa 
sohkabeliid gaskkas. Go oskkuoahpahusa jođihit 
sihke olmmáiolbmot ja nissonolbmot, de lea sihke 
bártniide ja nieiddaide vejolaš gávdnat ovdagovaid 
geaiguin sáhttet iežaset identifiseret.  

Okta oskkuoahpahusa guovddáš áigumušain lea 
nannet mánáid ja nuoraid identitehta ja veahkehit 
sin birget eallima čađa. Oskkuoahpahusa bokte 
sáhttet mánát ja nuorat geain lea sámi duogáš 
oažžut doarjaga birget guovttikultuvrralašvuođas. 
Dat mearkkaša ahte buot riikka searvegottit galget 
áimmahuššat sámi kultuvrra ja identitehta go 
mánát ja nuorat geain lea sámi duogáš leat mielde 
searvegotti oskkuoahpahusas. 

Soames searvegottiid álbmoga čoahkádus dahká 
lunddolažžan láhčit vejolašvuođaid mánáide ja 
nuoraide geain leat iešguđetlágan čearddalaš, 
kultuvrralaš ja girkolaš gullevašvuođat oassálastit 
searvegotti oskkuoahpahusas, gulažet sii dál 
Norgga girkui dahje eai.  

Oskkuoahpahus buohkaide mearkkaša ahte 
mánáin ja nuorain geain ii leat ollislaš 
doaibmannákca dahje leat doaimmashehttejuvvon 
muosáhit gullevašvuođa ja ožžot vejolašvuođa 
searvevuođas aktiivvalaččat oassálastit. Dat guoská 
maid mánáide ja nuoraide geain eai leat oinnolaš 

váttut, muhto ellet váttis ruovttudilis dahje leat 
sosiála dahje psykalaš dahje kognitiiva váttut. Dat 
gáibida searvevuođa mas lea gaskaneasvuohta ja 
oassálastin, mas buohkat besset iežaset láhkái 
ollislaččat ovdánit ja ahtanuššat. Oskkuoahpahus 
mii buohkaide heivehuvvo, ovdanbuktá dan 
vuođđo olmmošoainnu mii ođastusas lea.

 
oskkuoahpahusa viidodat 
Systemáhtalaš ja oktilaš oskkuoahpahusa 
mihttomearri lea oaiváduvvon 315 diimmu 
viidodahkii. Daid galgá juogadit vuosttaš 
gávccenuppelot jagiide. Mihttu lea hábmet 
oskkuoahpahusa nu ahte juohkehaččas gii lea 
gásttašuvvon galgá dan meari 
oskkuoahpahusfálaldat dain jagiin. Jus searvegotti 
systemáhtalaš ja oktilaš oskkuoahpahus plánas 
buohkaide geat leat gásttašuvvon, maid gullá 
organisašuvnnaid bissovaš fálaldagaide searvan, de 
sáhttet oassálastindiimmut doppe lohkkot. Lassin 
girkolaš oskkuoahpahussii, ožžot mánát ja nuorat 
maid oahpahusa báikkálaš servodaga bokte, 
mánáidgárddis, skuvllas ja ruovttus. Girku 
ovttasdoaibman daiguin lea guovddážis, vaikko sin 
oahpahusa ii sáhte rehkenastit girku 
oskkuoahpahusfálaldagaide. Dat ollislaš oaidnu mii 
dán plánas lea oahppamii girkus, dahká 
iešguđetlágan ovttastallamiid ja bargovugiid 
oskkuoahpahusdiibmun. Sihke oahpahus ja 
oahppan doaimmaid bokte, gulahallan ja 
ságastallan, ipmilbálvalusat ja earáládje oskku 
vásiheapmi geavadis, oassálastin ja mieldebargi 
doaibman, ja birasnannejeaddji ovttastallamat 
searvegotti searvevuođa rámmaid siskkobealde, 
lohkkojit oskkuoahpahussan.   

Ovttabeaivásaš dahkosat searvegottis dahje okta 
beaivi leairras sisttisdoallá iešguđetlágan osiid nugo 
ovdamearkkadihte boradanbottuid, stoahkama, 
olgodoaimmaid, joavkoságastallamiid, hutkás 
bargguid, ruhkosbottuid, jaskatvuođa, 

ipmilbálvalusa ja oahpahusa. Dakkár doaimmaid 
sáhttá rehkenastit diibmun jus dat doibmet 
ollislaččat, ja daid leat pedagogalaččat heivehan. 
Ovtta leairajándoris dahje dakkár sullásaččas 
sáhttá rehkenastit eanemus gávcci diimmu 
oskkuoahpahusa. 

Searvegottiin leat iešguđetlágan eavttut 
ovdánahttit oskkuoahpahusa dakkár viidodagas. 
Muhtimiin leat juo viiddis fálaldagat, ja earáin fas 
eai leat nu olu  resurssat ja árbevierut dan suorggis. 
Álbmoga lohku ja dan čoahkádus, geografiija, 
resurssat ja bargoveahka leat eavttut mat gáibidit 
juohke searvegotti ráhkadit oskkuoahpahusa mii 
heive sin dillái ja vejolašvuođaide. Plána sturrodaga 
galgá dan vuođul árvvoštallat.  

 
Systemáhtalaš oskkuoahpahusa ávžžuhuvvon 
huksen
Dás čuovvu čilgehus iešguđet ahkahaččaid 
iešvuođalágiid birra, ja evttohusat movt sáhttá 
čalmmustahttit, makkár viidodaga ja 
doaibmabijuid iešguđet ahkahaččaide sáhttá bidjat. 
Mihttu lea addit oktasaš duvdosiid searvegottiid 
hutkamii ja ásahit veahkkin doaibmabijuid maid 
sáhttá govdadit vuogáiduhttit girku 
oskkuoahpahussii.  

Searvegottit mearridit báikkálaš plánabargguin 
ieža makkár ahkejuogut heivejit buoremusat oktii 
daid ahkejuoguid suktii mat dás leat. Searvegottit 
sáhttet ráhkadit mihtu, doaibmabijuid, sisdoalu ja 
viidodaga báikkálaš dilálašvuođaid ektui ja dán 
plána vuođulaš eavttuid mielde. Searvegottiide lea 
ávžžuhus ráhkadit bajilgova mas oaidná goas jagis 
dat sierra doaibmabijut leat. Dakkár jahkejuvla lea 
anolaš sihke plánemis, čađaheamis ja 
diehtojuohkimis. Resurssain mat čuvvot plána 
gávdnet searvegottit eanet konkrehta hivvodagaid 
maiguin sáhttet čađahit systemáhtalaš 
oskkuoahpahusa

Oktavuohta mii gástta mielde čuovvu, lea buorre 
álgu searvegoddái doaibmagoahtit ovttas ruovttuin 
máná bajásšattadettiin. 

Daid jagiid leat eanas dieđut ja ovttasbargu 
gástabeaivvi oktavuođas ja gulahallan dan birra 
movt ruoktu, ristváhnemat ja searvegoddi sáhttet 
ovttasbargat gástta  čuovvolit. Guovddáš 
mihttomearit leat doarjut váhnemiid/
váhnenovddasteddjiid ja movttidahttit sin 
vuogáiduhttit dábiid mat dahket oskku duohtan 
ruovttus eahketrohkosa, beavderohkosa, allabasiid 
doallama ja gásttačalmmustahttima bokte. 
Biibbalmuitalusat ja kristtalaš lávlagat leat 
guovddáš oasit mánáide oahpahit.

Go joatká doallat gulahallama ja oktavuođa 
maŋŋil gástta, de hukse deaivvadanvejolašvuođaid 
gaskal ruovttu ja searvegotti. Dan sáhttá dahkat go 
sádde dieđuid ruovttuide reivviid, searvegotti 
ruovttusiidduid bokte ja oahpponeavvuid ruovttu 
atnui. Bovdehus doaluide maid lágidit dihto 
ahkahaččaid váras ja oktasašdoaluide searvegottis 
sáhttá ovddidit searvevuođaid bearrašiid gaskkas 
geain leat mánát seamma agis. 

Njuoratmánáid- dahje smávvamánáidlávlun lea 
doaibmabidju mii addá searvevuođamuosáhusa 
searvegottis, ja mánát ja rávisolbmot besset 
seammás oahppat lávlagiid, rohkosiid, stohkosiid ja 
muitalusaid maid lea vejolaš ruovttus atnit. 
Girkogirjji addin njealljejahkásaččaide lea šaddan 
dáhpin masa oallut searvegottit miehtá riikka 
servet. Dat lea ovdamearkan dasa movt 
deaivvadeapmi girkuin ja ipmilbálvalusain sáhttá 

movttidahttit oskku duohtan dahkat ruovttus 
lohkama, lávluma ja rohkosiid bokte. Ollu sajiin 
lágidit čuovvolančoakkalmasaid 
njealljejahkásaččaide ja sin bearrašiidda. Dan 
dahket dávjá ovttas sotnabeaiskuvllain, dahje dat 
lea oassi eará fálaldagas dan ahkejovkui, vai sii geat 
hálidit, sáhttet joatkit bissovaš fálaldagas maŋŋil go 
oanehitáiggi doaimmat nohket. 

 
VÁLDODOAIBMABIJUT: Bovdehus gástii, 
gástaságastallan, gásta, bearaščoakkalmas ovdal 
dahje maŋŋil gástta, ristváhnenoktavuohta 
dearvuođaid  dahje čoagganeami bokte ovdal 
gástta, njuoratmánnálávlun, 
mánávuovdnahoigandeaivvadeapmi, bearaš-/
mánáidipmilbálvalusat, njealljejahkásaččaide 
girjji addin.
 
EARÁ ÁIGEGUOVDILIS DOAIBMABIJUT:   
Gástapearbma, sotnabeaiskuvla, bearaš-
čoagganeamit, bearaškoara, allabassebádji, 
čoakkalmasat mánáide ja váhnemiidda/
váhnenovddasteddjiide, doaimmat luonddus, 
girkoskuvla giđđat ovdal go skuvla álgá, 
skuvlaálgima čalmmustahttin.

OVTTASDOAIBMAN RUOVTTUIN: 
Oahpponeavvut ruovttu atnui, fáddaeahkedat 
váhnemiidda /váhnenovddasteddjiide ja 
ristváhnemiidda, gulahallan interneahta bokte.

Mánnávuođa 6–12 jagit
dÁN aHKEÁigodaga doaiMMat: Aktiivvalaš oassálastimiin suokkardit ja oahppat guovddáš 
fáttáid kristtalaš oskkus. Vuogáiduhttit kristtalaš oskku dábiid geavadis. Fuolla ja ovddasvástádus 
earáid ovddas. 
  
Viidodaga MERoŠtaLLaN: 145 diimmu 

Alit agi mielde čuovvu eanet iešheanalasvuohta, 
muhto mánnavuođajagiin lea ain mávssolaš 
ovttasdoaibmat váhnemiiguin/ 
váhnenovddasteddjiiguin ja bearrašiiguin. 
Vuođđooassi máná oskkuoahpahusas lea ain dat 
osku maid bearaš duohtan dahká.  Dađistaga 
šaddet searvegotti searvevuohta minddár ja girkui 
oahpásnuvvan mávssolaš resurssat ovttas 
ruovttuin. Mánáide rahpasit ođđa arenat skuvlla ja 
eanet friddjaáiggi doaimmaid bokte. 

Dás lea guovddážis čáhkkehit saji vuoiŋŋalaš 
eallimii ja oahppamii muitalusaiguin, lávlagiiguin, 
stoahkamiin ja suokkardallamiin. Seammás galget 
mánát oažžut vejolašvuođa muosáhit mášu ja 
dovdat bassi lagasvuođa iežaset eallimiin. Go 
beassá ovdošit ipmašiid ja govastagaid, de dat sáhttá 
leat mávssolaš máná vuoiŋŋalaš ovdáneapmái. Dát 
jagit leat oallugiidda dakkárat goas oahppan ja 
birget ođđa hásalusaiguin lea somá. Go ieš máhttá 
lohkat, de rahpasit ođđa gáldut muosáhusaide, ja 
lea gelddolaš oahppat eará árbevieruid ja 
kultuvrraid birra. Mánnavuođajagiid lea vuogas 
áigi oahpásnuvvat biibbalmuitalusaide ja eará 
muitalusaide. Lea buorre oahppan diktit mánáid 
iežaset muitalit muitalusaid viidáseappot. 

Dán agát mánáin leat buorit eavttut oahppat 
oskkuoahpahusa máhttobeliid. Dáid ahkahaččaid 
sáhttá movttidahttit oahppat bajiloaivvi 
ovdamearkkadihte Áhčče min/Áhččámet rohkosa, 
sálmmaid, biibbalvearssaid ja oskkudovddastusa. 
Ahtanuššan ovddasvástádusa ja bargguid bokte leat 
buorit oahppanvuogit searvegotti searvevuođas ja 
ruovttus.

Dán áigodagas heive systemáhtalaš oahpahusa 
ovdánahttit, dat sáhttet leat kursafálaldagat maŋŋil 
skuvlla, skuvlaluopmodahkosat, fálaldagat 
plánenbeivviide ja vahkkoloahpaide. Dat addá 
bissovaš oahppanmannolaga ja ovdánahttá joatkit 
oktavuođa mánáiguin ja sin bearrašiiguin. Dán 
áigodaga loahpas rivdet mánát eanet 
nuorravuođaagi guvlui. Sii eai leat mánát eaige 
nuorat. Searvegoddái lea hástalus ovdánahttit sierra 
doaibmabijuid dáidda beallešattogiidda. 
Beallešattogiin lea rumašlaš ja mielalaš 
ovdáneapmi. Guovddážis dán áigodagas lea 
eretluvven, iežas identitehta nannen ja eanet 
iešheanalasvuođa háhkan ruovttu árvvuid ektui. 

Nuorraolmmoš lea dávjá hearki ja lea ozus, ja 
dárbbaša duođaštusa. Ustibat leat dehálaččat, ja sii 
suorkkardallet searválaga árvvuid ja 
válljenvejolašvuođaid. Dat mearkkaša maid eanet 
jurddašeami oskkoldat ja eksistensiála gažaldagaid 
birra. Olgguldas váikkuheapmi musihka, filmmaid, 
ođđamálletvuođaid, interneahta ja eará mediijaid 
bokte lea máŋgasiidda dehálaš ovdánahttit 
diđolašvuođa iežas hárrái. Dál leat stuorát 
gáibádusat ja lea garraset deaddu olahusaide. Go 
dán áigodagas sáhttá veahkkin addit oadjebasvuođa 
iežas árvui ja resurssaide, de lea dat buorre 
eallinveahkki.  

VÁLDODOAIBMABIJUT: Gástaklubba 
guđajahkásaččaide, skuvlaálgima 
čalmmustahttin, biibbalkursa ja girkoskuvla, 
idjadit girkus, 10 jagi gástaávvudeapmi, leaira, 
bálvalusbarggut, čalmmustahttit hellodagaid 
girku riegádanbeaivin, mánáid-/
bearašipmilbálvalusat.
 
EARÁ ÁIGEGUOVDILIS DOAIBMABIJUt: 
Čoakkalmasat mánáide mas bearrašat boradit 
ovttas ja loahpahit liturgalaš vugiin. Girku 
allabasiid ja mearkabeivviid čalmmustahttin. 
Earálágan Halloween ávvudeapmi (buot basiid 
beaivi). Doaibmabeaivi/-beaivvit plánenbeivviid 
ja skuvlaluomuid áigge, muitalusčoagganeamit, 
gávnnahusvádjoleamit, ruovttus-orrut-leaira, 
klubbafálaldagat, doaibmafálaldagat sierralágan 
beroštumiin nugo musihkka, lávlun, dánsun, 
drámá, olgun elošteapmi, valáštallan, digitála 
mediijaid geavaheapmi. Joatkevaš barggut 
mánáid- ja nuoraidorganisašuvnnaid olis. 
Bálvalusbarggut searvegottis ja lagasbirrasis, 
ipmilbálvalus mas lea čanastat  diakoniijai, 
mišovdnii, solidaritehtii ja sivdnádusa gáhttemii. 
 
OVTTASDOAIBMAN RUOVTTUIN: 
«Oskkuoahpahus rávisobmuide» čoakkalmasat 
váhnemiidda/váhnenovddasteddjiide mas besset 
diehtit mánáid bargguid birra doaibmabijuid 
olis. Váhnenkurssat áigeguovdilis fáttáiguin. 
Dieđut dáid ahkahaččaid girjjálašvuođa ja 
filmmaid birra. 

0 - 5 jagi

dÁN aHKEÁigodaga doaiMMat: Hukset oktavuođa ja ovttasdoaibmama ruovttuin 
árgabeairituálaid ásaheami,  allabasiid doallamiid ja eallinvieruid birra. Ásahit searvevuođa searvegotti ja  
báikkálaš servodaga mánáide ja bearrašiidda. Ovdánahttit ipmilbálvalusaid mas mánát/bearrašat dovdet 
iežaset oadjebassan. Nannet gullevašvuođa girkui. 

Viidodaga MERoŠtaLLaN: 50 diimmu

Nuorravuođajagiin lea olu mii rievddada ja olu 
hástalusat. Dat lea áigi ovdánit ja geahččalit, 
searastallat, šaddat iešheanalassan ja válljet. 
Oskkoldahkii gullevašvuohta dovdo juogan maid 
sáhttá válljet viiddis oskku- ja 
eallinoaidnugirjáivuođas. Oahppováldin, 
ovttasorrun, servodatgažaldagat ja árvvut, oskku- 
ja eallingažaldagat leat dalle áigeguovdilis 
gažaldagat. Girku lea searvevuođa arena gos nuorat 
galget oažžut máhtu, duvdosiid jurddašit, 
vejolašvuođaid ságastallat dehálaš eallin- ja 
árvvuidválljemiid mat gusket sidjiide, ja 
vejolašvuođa ovdanbuktit iežaset oskku. Dáid 
áigodagaid leat earát, geat leat seammá agis, 
mávssolaččat ságastallanguoibmin ja ovdagovvan. 
Dattege lea maid dehálaš ahte nuorat deivet 
ollesolbmuid geat astet singuin ságastallat ja leat 
olamuttus.

Lea hástalus govdadit olahit dáid ahkahaččaid. 
Nuoraid árgabeaivvit leat dávjá dievva doaimmain. 
Girku oskkuoahpahus válljejuvvo máŋggá eará 
fálaldaga gaskkas. Dat dilli gáibida doaibmabijuin 
kvaliteha ja movttidahttin- ja 
diehtojuohkinbargguid. 

Girku ferte leat doppe gos nuorat leat. Lea 
dárbbašlaš hutkat ovttasbarggu, erenoamážit 
kristtalaš nuoraidorganisašuvnnaiguin ja eará 
báikkálaš joavkkuiguin ja servviiguin. Lassin 
oskkuoahpahussii,lea eanas searvegottiin lunddolaš 
láhčit vejolašvuođa čiekŋudit oskui ja doallat 
čoakkalmasaid dávjjit. Dakkár bargguid sáhttá 
ovttasbargat iešguđetlágan 
ovttasbargoguimmiiguin ja doibmejeddjiiguin. 
Nuoraid berre searvvahit plánenbargguide maid 
doaimmat galget nuoraid olahit.      

Norgga girku vuoruha nuorra 
mieldemearrideami. Lea mávssolaš láhčit nuoraide 
vejolašvuođaid ja dahkat dovddusin dan ahte 
nuorat sáhttet girkodemokratiija oassálastima 
bokte searvat ja váldit ovddasvástádusa iežaset 
báikkálaš girkus. Dat sáhttá leat 
luohttámušdoaibma ja eará mieldebargi vuogit.  

Jagit ovdal konfirmašuvnna leat hástaleaddjit 

nagodit doalahit ja nannet daid oktavuođaid maid 
mánnávuođa rájes leat ásahan. Dalle lea dehálaš 
movttidahttit sin válljet girku 
konfirmašunfálaldagaid. Girku vuoruha 
konfirmašunáiggi oskkuoahpahussan nuoraide. 
Dan áiggis ožžot nuorat ollislaš deaivvadeami 
oskkuoahpahusa sisdoaluin viiddis oahppanáiggi 
bokte searvegottis. Konfirmašunáiggi birra čállit 
boahtte kapihtalis.    

Konfirmašunáiggi maŋŋil sáhttá 
oskkuoahpahusa oktavuođa joatkit. Vuosttaš jahki 
maŋŋil konfirmašuvnna lea mearrideaddji girkolaš 
beroštumi hárrái. Máŋggas hálidit fas deaivvadit 
dahje dan sullasaš ovttastallamiin čuovvolit 
konfirmašuvnna. Muhtimat hálidit bargat 
searvegottis juogo mieldebargin dahje jođiheaddjin. 
Dakko lea vejolašvuohta ráhkadit fálaldaga mas 
nuorat ožžot vejolašvuođa iežaset ovdánahttit 
earáiguin ovttas. Oskkuoahpahusas sáhttá vehá 
earálágan vuohki go dat mii lei ovdal 
konfirmašuvnna, ja sáhttá  oppalaš fáttáid main 
nuorat beroštit, relateret oskui. 
Nuoraidipmilbálvalusat sáhttet doaibmat 
váldoarenan girku oskkuoahpahusas 
nuorravuođaáiggis, masa nuoraid searvvahit 
plánemii ja čađaheapmái. 

Ságastallanjoavkkut heivejit persovnnalaš 
oassálastimii ja jurddašeapmái. Lea dehálaš muitit 
ahte nuorat leat resurssat girkus, muhto nuorat 
galget maid beassat leat girkus almmá 
ovddasvástádusa haga.  

Olu sajiin riikkas fertejit nuorat fárret ruovttus 
eret go álget joatkkaskuvlii.

Ovttasbargu oskkuoahpahusain gaskal 
ruovttusearvegotti ja organisašuvnnaid ja 
searvegottiin gos skuvla lea, sáhttá leat ávkkálaš. 
Doaibmabijuid sáhttá maid lágidit vahkkoloahpaid, 
allabasiid áiggi ja luopmoáiggi, dalle go nuorat leat 
ruovttus. Oskkuoahpahussii lea mávssolaš láhčit 
vejolašvuođaid mat addet gullevašvuođa girkui ja 
sajáiduvvan oskui mii guoddá mánáid ja nuoraid 
eallima iešguđet áiggiid čađa. 

Nuorravuođaáigi 13–18 jagiin

dÁN Áigodaga doaiMMat: Ásahit ipmárdusa kristtalaš oskkus man birra lea ollislaččat 
jurddašan iežas eallinhistorjjá ja boahtteáiggi ektui. Kristtalaš osku geavadis mas deattuha 
ipmilbálvalusa ja dan ovttasdoaibmama joatkevaš doaibmabijuiguin nuoraide. Oadjebas iešipmárdus ja 
identitehta, máhttájeaddji ja čuovvun, válljen, mieldebargi ja solidaritehta. 

Viidodaga MERoŠtaLLaN: 120 diimmu, mas 60 diimmu gullet konfirmašunáigái. 

VÁLDODOAIBMABIJUT: Doaibmabijut mat 
čujuhit konfirmašunáigái diehtun, 
movttidahttimii ja oktavuođaid ásaheapmái. 
Konfirmašunáigi: gč. kapihttal 5. 
Konfirmašunáiggi čuovvoleapmi govdodat 
fálaldagaiguin, leaira, jođiheaddjiovdáneapmi, 
mieldebargi, bálvalusbarggut, 
nuoraidipmilbálvalusat ja ságastallanjoavkkut.
 
EARÁ ÁIGEGUOVDILIS DOAIBMABIJUT: 
Seminárat, kurssat láigolatnjaorruide, leairrat, 
deaivvadeamit, lágideamit russaáiggi, 
ollesolbmočalmmustahttin, skuvlasearvi, 
klubba, koara, olgodoaimmat, valáštallan, 
solidaritehtadoaimmat ja ekumenihkka, 
interneahtta, filmmat ja mediija. Lágideamit 
miessemánu 1. beaivvi čuovganeapmái, 
miessemánu 17. beaivái, ođđabeairuohta, 
mihcamáraid jna. Bargin eaŋkildoaluid 
oktavuođas, joatkevaš barggus ja 
luohttámušdoaimmat. 

OVTTASDOAIBMAN RUOVTTUIN:  
Čoakkalmasat váhnemiiguin/ 
váhnenovddasteddjiiguin girkus sáhttet addit 
vuogasvuođa ságastallat ja ovttasdoaibmat. 
Konfirmašuvnna oktavuođas sáhttet dat leat 
erenoamáš áigeguovdilat. Fáttát sáhttet leat 
girku, osku ja identitehta, ovttaseallin, 
seksuálitehta, etihkka, nuoraidgažaldagat, 
váhnenrolla.

Konfirmašunáigi
 Konfirmašunáiggi mihttu lea boktit ja nannet 
oskkueallima maid gásta addá, vai nuorat ellet 
eallima biehttaleamis ja oskkus, rohkadallamis ja 
bálvalusas Jesus Kristusa máhttájeaddjin ruovttus, 
searvegottis ja servodagas.

ČaLMMuStaHttiN: Konfirmašunáigi galgá addit ollislaš bajilgova oskkus ja addit nuoraide 
vejolašvuođa deaivvadit beliiguin mat leat oskku sisdoalus, duohtan dahkamis ja searvevuođas ja 
gulahallat konfirmánttaiguin sin eallingažaldagaid birra.  

Viidodaga MERoŠtaLLaN:  60 diimmu

Konfirmašuvnnas lea guovddáš sadji Norgga girku 
oskkuoahpahusas, ja lea, seammaládje go gásta, 
govdodatdoaibmabidju mii lea sajáiduvvon buot 
searvegottiide. Oskkudoahpahusa ođasmahttin ja 
viiddideapmi mearkkaša ahte konfirmašunáiggi 
galgá ovdánahttit ja nannet sisdoalu ja viidodaga 
dáfus. Konfirmašunáiggi galgá searvvahit báikkálaš 
oskkuoahpahusplánii.  

Konfirmašuvdna ja gásta 
Sátni konfirmašuvdna boahtá latiinnalaš vearbbas 
confirmare, mii mearkkaša nannet, duođastit dahje 
deattuhit. 

Girku vuosttaš áiggi lei konfirmašuvdna oassi 
bismma gásttašeamis, bisma vuoiddadii ja 
buressivdnidii su gii lei gásttašuvvon. Praktihkalaš 
sivaid geažil earuhedje konfirmašuvnna ja gástta 
goabbat áigái. Danne leat dan ipmirdan sierra 
dahkun, ja áiggi mielde sierra sakramentan lassin 
gástii. 

Reforpmá jođiheaddjit doalahedje 
konfirmašuvnna ortnegin, muhto ipmirdedje dan 

nuorra olbmo ráhkkaneapmin vuosttaš 
eahkedismállásiidda. Dan ráhkkaneapmái gulai 
katekismaoahpahus ja dan máhtu galggai 
almmolaččat geahččalit. Dat ipmárdus lei earret 
eará vuođđun dalle go konfirmašuvnnain álge 
Norggas jagis 1736. Ieš konfirmeren lei almmolaš 
duođaštus, ja konfirmánttat vuostáiválde Ipmila 
duođaštusa ja duođaštedje ieža persovnnalaččat 
ahte hálidit eallit gástta lihtus. 

Dovddasteamis duođaštussii   
Lutherlaš árbevierus lei konfirmerema sisdoallu 
gástalohpádusa duođaštus, dovddastus ja 
buressivdnádus gieđa oaivvi ala bidjamiin. Jagis 
1981 oaččui Norgga girku ođđa ortnega ja 
konfirmašuvdna šattai ovddasrohkos- ja 
buressivdnádusdahkun. Konfirmántaáigi lea ain 
konfirmántii hástalus ja vejolašvuohta dovddastit 
oskku.   

Almmatge lea deaddu sirdásan 
konfirmašunbeaivvis ja ovddasrohkosdagus 
konfirmašunáigái mii, lassin árbevirolaš 

oahpahussii, lea oahppanáigi mas leat olu 
vejolašvuođat deattuhit dakkár searvvaheaddji 
bargovugiid go ságastallanjoavkkut, leairrastallan, 
bálvalusbarggut ja beroštusjoavkkut. 

 Váldooassi dálá konfirmašunteologiijas lea ahte 
Ipmil duođašta juohke áidna konfirmántta oskkus 
ja eallimis. Go oassálastá konfirmašunáiggis, de 
sáhttá nuorraolmmoš vásihit, jurddašit ja 
nannejuvvot oskkus ja iežas gullevašvuođas girkui. 
Loahpalaš konfirmántaipmilbálvalusas 
rohkadallojuvvo konfirmántta ovddas, ja girku 
duođašta ahte dat nuorra lea gásttašuvvon eallit 
Kristusis.  

Konfirmašunáiggi vuođđu lea gásta seammaládje 
go oskkuoahpahussii minddár ge. Gásta lea eaktu 
oassálastit loahpalaš ovddasrohkosipmilbálvalusas. 
Dainna lágiin deattuhuvvo gástta 
vuođđomearkkašupmi oskui ja gullevašvuhtii 
Kristusii ja girkui. 

 Go searvegoddi bovde konfirmašuvdnii, de 
galgá čielgasit dadjat ahte konfirmašunáigi lea rabas 
sihke nuoraide geat leat gásttašuvvon ja nuoraide 
geat eai leat gásttašuvvon. Nuoraid, geat eai leat 
gásttašuvvon, hálida girku konfirmašunáiggis 
bagadallat dakkár proseassain mii addá 
nuorraolbmui alccesis vejolašvuođa válljet maid 
dahká oskku ja gástta ektui.  

Sirdinriita  
Konfirmašuvdna lea árbevirolaš ipmárdusas 
dehálaš eallinriita mas nuorra olmmoš sirdá mánás 
ollesolbmo muddui. Konfirmašuvdna doaibmá ain 
nudaddjon sirdinriitan, vaikko servodagas lea olu 
rievdan ja konfirmašuvdna ii šat čalmmustahte 
nuoraid sirdima ollesolbmuid searvái. 
Konfirmašuvdna addá vuogasvuođa nuoraide 
gulahallat searvegotti searvevuođas go sidjiide lea 
dán agis mávssolaš jurddašit oskku, árvvuid ja 
válljemiid eallimis. Oskkoldatlaš ollesolbmoahki 
Norggas lea vihttanuppelot jagi. Konfirmašunáiggi 
sáhttá danne atnit áigin mii dahká girku 
miellahtuid ollesolmmožin. 

Konfirmašunáiggi sisdoallu ja bajásráhkadus 
Konfirmašunáiggis galget konfirmánttat bargat 
buot váldofáttáiguin maid oskkuoahpahus 
sisttisdoallá, nugo daid leat čilgen dán plána 3. 
kapihtalis. Sisdoalu válljema galgá geahččat 
searvegotti oppalaš oskkuoahpahusplána ektui, ja 
hukset dan oskkuoahpahussii maid konfirmánttat 
leat ovdal bajásšaddanáiggis oahppan. Galgá 
deattuhit ahte konfirmašunáigi lea joatkka, iige 

dušše geardduheapmi ja čoahkkáigeassu. 
Konfirmašunáiggis galget buohkat bargat 

oskkudovddastusain, Áhčče min / Áhččámet 
rohkosiin ja báhkkomiiguin. Sii galget dovdat bures 
ipmilbálvalusa, sakramenttaid ja Biibbala stuora 
muitalusa, gehččojuvvon iežaset ja searvevuođa 
muitalusa čuovggas. Konfirmašunáigi galgá nannet 
nuoraid iežasárvvu muosáheami ja láhčit dili nu 
ahte konfirmánttat oidnet iežaset sivdniduvvon, 
ráhkistuvvon, bestojuvvon ja bajásdoalahuvvon 
Ipmila ráhkisvuođa bokte. Konfirmánttat galget 
bargat iežaset oskkuin ja ovdošemiin ságastallamiid 
ja jurddašeami bokte. Nuorat galget oahpásnuvvat 
ja beassat oassálastit iešguđet vugiide oskku 
duohtandahkamis, mii addá máhtu ja 
oskkumuosáhusaid. Konfirmašunáiggis galget 
konfirmánttat beassat oahpásnuvvat ja oassálastit 
searvegotti bargguin. 

 
VÁLDODOAIBMABIJUT: Ipmilbálvalusat, 
oahpahus, diakoniija ja ruhkoseallin leat 
guovddáš bargovuogit maid vuođul hukse 
konfirmántaoahpaheami.  

EARÁ ÁIGEGUOVDILIS DOAIBMABIJUT:    
Oassálastin searvegotti nuoraidbarggus, leairrat, 
ságastallan- ja beroštusjoavkkut, 
fáddačoahkkimat, bálvalusákšuvdna, 
prošeaktabargu, musihkka, dánsun ja drámá.    

Konfirmašunáiggis besset konfirmánttat mannat 
proseassaid čađa ja hukset oktavuođaid. 
Jurddašeapmi ja čiekŋudeapmi oktasaš 
muosáhusaiguin, oahpahusas ja iežasbargu leat 
proseassat mat gáibidit guhkit áiggi searvevuođa. 
Bargat beaivelahkiid dahje olles beivviid, 
vahkkoloahppamátkkit ja leairrat addet saji dakkár 
ovdáneapmái ja berrejit danne leat oassin 
searvegotti konfirmántaoahpaheamis. 
Ságastallamat konfirmánttaiguin guovttá gaskan ja 
smávit joavkkuin, addá vejolašvuođa oahpásnuvvat 
ja heivehit juohke oktii dakkár konfirmašunáiggi 
mii sutnje lea buoremus. 

Konfirmašunáiggi ipmilbálvalusat  
Ipmila sátni ja sakramenttat ipmilbálvalusa 
searvevuođas leat guovddáš vuogit vásihit oskku 
duohtan dahkama. Konfirmašunáiggi 
ipmilbálvalusat ja konfirmánttaid sadji searvegotti 
searvevuođas speadjalastet ipmilbálvalusa 
guovddáš saji oskkuoahpahusas. 

Lea buorre sihke konfirmánttaide ja 

searvegoddái oahppavaš searvevuohtan go 
konfirmánttat servet ráhkkanit ja čađahit visot 
dahje osiid ipmilbálvalusas. Konfirmánttat leat 
mielde dahkame ipmilbálvaluseallima 
máŋggabealágin go sii leat das bargame ja 
oassálastet mieldebargin. Go konfirmánttaid 
namuhit ovddasrohkosis sierra, de leat sii 
sierraládje birastahttojuvvon searvegotti 
ovddasrohkosis miehtá konfirmašunáiggi.  

Konfirmašunáigi galgá sisttisdoallat unnimus 
gávcci ipmilbálvalusa. Ipmilbálvalusat mat 
sierraládje gullet konfirmašunáigái lea 
ipmilbálvalus mas lea presentašuvdna, 
ságastallanipmilbálvalus ja 
konfirmašunipmilbálvalus mas lea ovddasrohkos 
juohke konfirmántta ovddas. Konfirmánttat berrejit 
vásihit iešguđetlágan ipmilbálvalusvugiid 
konfirmašunáiggis, nugo mearrádusat dadjet girjjis 
Gudstjenestebok for Den norske kirke. 
Ipmilbálvalusbargguide galgá čáhkat sihke 
variašuvdna ja girjáivuohta, ja seammás doalahit 
dan mii lea oahpis ja báikkálaš iešvuođaid.

Bearrašiid searvvaheapmi  
Lea ávkkálaš váldit fárrui konfirmánttaid ja sin 
váhnemiid/váhnenovddasteddjiid  plánet ja čađahit 
konfirmašunáiggi, vai sihkarastá 
mieldemearrideami ja čatnašumi konfirmánttaid ja 
bearrašiid dárbbuide ja sávaldagaide.  

Ovttasbargu ja searvádallan váhnemiiguin/
váhnenovddasteddjiiguin lea konfirmašunáiggis 
dehálaš. Sii sáhttet searvat plánet ja čađahit 
oahpahusa iešguđet osiid. Lassin 
váhnenčoahkkimiidda sáhttá heivehit 
deaivvadeami mas váhnemat/váhnenovddasteaddjit 
ja konfirmánttat barget ovttas fáttáiguin mat gullet 
oskku- ja eallingažaldagaide. Konfirmašuvdna addá 
maid buriid vejolašvuođaid searvvahit 
ristváhnemiid ovddasrohkosbálvalusa bokte ja 
bovdet sin iešguđetlágan searvevuhtii 
konfirmašunáiggis. 

 Konfirmašunáigi lea mávssolaš áigi 
bearrašiidda, sihke lagamus bearrašii ja olles 
boavjái. Nuorat ellet iešguđetlágan 
bearaščoahkádusain. Girku galgá dustet hástalusaid 
maid dat mielddisbuktet huksejeaddji ja 
fátmmasteaddji vugiin. 

 

OVTTASDOAIBMAN RUOVTTUIN:   
Váhnenčoahkkimat/kurssat fáttáiguin nu go 
konfirmašuvdna, nuoraidgažaldagat ja 
váhnenrolla, ovttaseallinfáttát, osku ja 
identitehta, etihkalaš fáttát. Mieldebargi 
konfirmašunáiggi plánemiid ja doaibmabijuid 
čađahemiin. 

Konfirmašunáiggi rámmat  
Konfirmašuvnna čađahit dábálaččat dan jagi go 
konfirmánta deavdá 15 jagi. 

Konfirmašunáigi čađahuvvo unnimusat gávcci 
mánu áigodagas. Dasa leat meroštallan 60 diimmu. 
Ovtta jándora leairras dahje dakkár sullásaš sajis 
sáhttá rehkenastit sullii gávcci diimmu 
oskkuoahpahusa. Go galgá vuhtiiváldit ahte 
konfirmašunáiggis lea jeavddalaš oktavuohta gaskal 
konfirmánttaid ja searvegotti, de eai sáhte leairrat 
leat eanet go 50 proseantta konfirmašunáiggi 
oppalaš áiggis. 

Konfirmašunáigi čađahuvvo searvegotti 
searvevuođa rámmaid siskkobealde, ja lea 
ovttasdoaibman gaskal virgáduvvon ja 
eaktodáhtolaš mieldebargiid. Konfirmašunáiggi 
ollislaš vuohki ja viidodat dahká searvegotti 
bargiide lunddolažžan ásahit plánemis ja 
čađaheamis fágaidrasttideaddji ovttasbarggu, vai 
oahpahus, ipmilbálvaluseallin, diakoniija, 
girkomusihkka ja ovttasbargu searvegotti eará 
doaimmaiguin leat mielde ollislaččat heivehuvvon 
konfirmašunáigái searvegotti searvevuođa 
rámmaid siskkobealde.   

Girkolága §:s 36 daddjo ná. 
««Konfirmasjonsopplæring skal ikke legges til 
skolens tid, med mindre særlige grunner tilsier det 
og kommunen har gitt sitt samtykke. Med særlige 
grunner menes tilrettelagt opplæring for 
funksjonshemmede, avstander som krever 
skoleskyss eller liknende forhold som gjør det svært 
vanskelig å gi et tilfredsstillende opplæringstilbud 
utenom skolens tid.» 

Konfirmašunáigái ráhkaduvvojit resurssat mat 
čilgejit konfirmašunáiggi sisdoalu, organiserema ja 
bargovugiid veahkkin servegotti báikkálaš 
plánabargguide. Dat resurssat fievrredit dán 
kapihttala fáttáid viidáseappot.

Guovddáš bealit ollislaš 
oskkuoahpahusas
Ollislaš oskkuoahpahusas leat máŋga beali mat leat 
guovddážis searvegotti doaimmain. Dán kapihtalis 
leat árvalusat ja veahkki jurddašeapmái 
oahpahusas. 
• Báikkálaš oskkuoahpahusplánas galget leat 

strategiijat dasa movt daid beliid váldá fárrui 
searvegotti oskkuoahpahussii.

ovttasdoaibman ruovttuin ja bearrašiin  
Bearaš ja ruoktu leat deháleamos oassálastit mánáid 
ja nuoraid bajásšaddamis ja ovdáneamis. 
Váhnemiid/ váhnenovddasteddjiid árvvut, 
eallinoaidnu ja árbevierut ásahit oahppanbirrasa 
mas mánát ja nuorat bajásšaddet ja mii sin báidná. 
Searvegoddi, váhnemat/ váhnenovddasteddjiid ja 
ristváhnemat galget ovttas čuovvolit gástta 
gohččosa. Danne lea searvegoddái dehálaš 
ovttasbargat ruovttuin ja ráhkkanahttit ja 
movttidahttit atnit kristtalaš oskku, árvvuid ja 
árbevieruid ealasin bearraša eallimis. Searvegotti 
oskkuoahpahus galgá láhčit dili vai lea vejolaš 
ovdánahttit buriid oktavuođaid ja buori 
ovttasdoaimma bearrašiin.  

Oktavuohta maid ásaha gásttas, lea buorre álgu 
ovttasdoaibmamii searvegotti ja ruovttu gaskkas. 
Oskkuoahpahusa iešguđet doaibmabijuid bokte 
sáhttá váhnemiid/váhnenovddasteddjiid, 
ristváhnemiid ja bearraša minddár searvvahit 

doaibmabijuid plánemii ja daid čađaheapmái, ja 
movttidahttit sin ieža čađahit doaimmaid 
oassálastiide maŋŋil. Doaibmabijuide, maid hutká, 
sáhttá lasihit bearraša oskkuovdanbuktimiid ja 
ásahit oahpisvuođadovddu ja gaskkustit 
dohkkeheami.

Oskkuoahpahus addá buriid vejolašvuođaid 
čohkket bearraša ja nannet mánáid ja nuoraid 
fierpmádaga. Mánát bajásšaddet iešguđetlágan 
bearrašiin. Gulahallan ruovttuiguin ja 
oskkuoahpahusa láhčimis galgá sadji girjáivuhtii 
vai buohkat dovdet iežaset searvvahuvvon. Doarjut 
bearrašiid lea nannet mánáid ja nuoraid 
bajásšaddaneavttuid. Sáhttá leat sierrá hástalus 
gulahallat joavkkuiguin searvegottis geaiguin 
virgáduvvon ja eaktodáhtolaš bargiin dábálaččat ii 
leat oktavuohta. 

Ovttasbarggu oskkuoahpahusas ruovttu ja 
searvegotti gaskkas, sáhttá áimmahuššat go 
searvvaha váhnemiid/váhnenovddasteddjiid 
hábmet, čađahit ja eválueret oskkuoahpahusa 
doaibmabijuid. Dan sáhttá dahkat go váldá 
váhnenáirasiid mielde daidda lávdegottiide main 
lea ovddasvástádus searvegotti oskkuoahpahusas, 
referánsajoavkkuin, konkrehta bargguin čađahit 
doaibmabijuid ja go systemáhtalaččat čohkke 
eválueremiid oskkuoahpahusa doaibmabijuin. 

– Movt sáhttet searvegoddi ja bearrašat doaibmat guđet guimmiide gaskaneas resursan 
oskkuoahpahusas? 

– Movt sáhttá searvegoddi ásahit buriid gulahallanvugiid ruovttuiguin ja ristváhnemiiguin gástta 
oktavuođas ja gástta gohččuma čuovvoleamis gásttašuvvomiid čađat bajásšaddanáiggi?  

– Movt sáhttá oskkuoahpahusa doaibmabijuid láhčit nu ahte  váhnemiid/váhnenovddasteddjiid, 
ristváhnemiid ja boavjji sáhttá oažžut fárrui oassálastimii, hábmemii, čađaheapmái ja 
eválueremii?  

– Guđeládje sáhttet váhnemat/váhnenovddasteaddjit ja ristváhnemat oažžut dieđuid relevánta 
oahpponeavvuid birra mat leat ávkin dahkame oskku duohtan ja dan juogadit gaskaneaset 
ruovttus?

Mánáid ja nuoraid mieldeváikkuheapmi 
Dát plána deattuha mánáid ja nuoraid ollislaš 
oassálastima searvegotti searvevuođas. 

Bajilčállagis «Mii juogadit» boahtá ovdan ahte 
searvegotti searvevuođas leat buohkat lotnolagaid 
vuostáváldi, oassálasti ja mieldebargi.  

Mieldeváikkuheami sáhttá girkus erenoamážit 
vuođuštit kristtalaš olmmošoainnuin, 
gástaoainnuin ja oppalaš báhppagotti ipmárdusain. 
Mánáid ja nuoraid riekti mieldeváikkuhit lea maid 
áigeguovdil servodagas minddár. 
Mieldeváikkuheapmi lea go sáhttá váikkuhit 
mearrádusaid ja proseassaid nu ahte iešguđet ge 
olbmo oaidnu oažžu váikkuhusaid mearrádusaide 
mat dahkkojit, ja ahte iežas oassálastin lea duvddan 
čađaheapmái. Dat mearkkaša rievtti doahttaluvvot 
ja adnojuvvot árvvusin, ja addit mánáide ja 
nuoraide saji iežaset ovdanbuktit. 

Searvegoddi galgá ovdánahttit relevánta 
oskkuoahpahusa masa oassálastit ožžot 
eaiggátvuođa ja movtta oassálastit. Buot mánáin ja 
nuorain leat resurssat maiguin sáhttet dasa searvat 
nugo jurdagat ja sávaldagat, máhttu ja beroštupmi 
searvat bargguide. Searvegotti báikkálaš 
oskkuoahpahusplána barggu galgá ge láhčit nu ahte 
lea duođas vejolaš searvat oskkuoahpahusa 
jođiheapmái, plánabargguide, čađaheapmái ja 
eválueremii. Mieldeváikkuheami sáhttá 
vuhtiiváldit sihke pedagogalaš vugiid ja 
organisatuvrralaš doaibmabijuid bokte. 

Konkrehtalaččat sáhttá mieldeváikkuheami 
vuhtiiváldit go searvvaha mánáid ja nuoraid 
orgánaide mat jođihit ja dahket mearrádusaid, 
ráđđádallat mánáiguin ja nuoraiguin 
referánsajoavkkuid dahje geavaheaddjieválueremiid 
bokte ja heivehit mánáide ja nuoraide 
vejolašvuođaid oassálastit ja leat mieldebargin 
oskkuoahpahusa čađaheamis. 

Go mánát ja nuorat besset oassálastit searvegotti 
ja eaktodáhtolaš organisašuvnnaid 
jođihanbargguin ja luohttámušdoaimmain, de 
sáhttet sii duođas váikkuhit ja ovdánahttit 
demokratiijaipmárdusa.   

Oskkuoahpahusas lea maid dehálaš bargun addit 
oahpahusa ja movttidahttima oassálastit 
girkodemokratiijas go servet searvegodde- ja 
bismagodderáđi válggaide dan jagi go devdet 15 
jagi, ja leat boahtán oskkoldatlaš ollesolbmoahkái. 

Mánáid ja nuoraid riekti mieldeváikkuheapmái 
mearkkaša ahte searvevuođa iešguđetge 
oassálastiid rolla ja juohke eaŋkil bargi 
ovddasvástádusat leat čielgasat. Ollesolbmuin lea 
ain ovddasvástádus – sihke váhnemiin/
váhnenovddasteaddjiin ja ristváhnemiin dahje 
luohttámušolbmuin ja bálkáhuvvon bargiin geat 
barget oskkuoahpahusain. Ollesolbmot galget 
dattege atnit ovddasvástádusa nuoramus 
ahkasaččaid bajásgeassimis ja oahpaheamis. 
Mieldeváikkuheapmi galgá vuhtiiváldit mánáid ja 
nuoraid eavttuid áigges áigái. 

– Guđeládje sáhttet mánát ja nuorat váikkuhit searvegotti mearrádusaid oskkuoahpahusa 
jođiheamis ja ovdánahttimis?

–	 Movt lea doaibmabijuid čađaheami ja eváluerema vejolaš láhčit vai eaŋkilolbmo oassálastin 
sáhttá vuhttot?  

–	 Makkár vejolašvuođaid oaidnit mii girku ja organisašuvnnaid demokratiija ovdánahttimis 
oskkuoahpahusa hárrái?

Fátmmasteapmi ja láhčin  
1. Kor 12 dadjá girku lea rumaš mas mii buohkat 
leat lahtut ja dárbbašit guhtet guimmiid. 
Kristtalaš olbmooaidnu deattuha ahte buohkat 
leat sivdniduvvon ovttaárvosažžan Ipmila gova 
mielde. Buohkain lea seamma olmmošárvu ja 
buohkain lea juoga mainna sáhttá veahkkin doarjut. 
Olmmošvuoigatvuođat deattuhit juohke olbmo 
rievtti ovdanbuktit iežas oskku ja eallit dan mielde.  
  Heivehuvvon oskkuoahpahusa galgá vuogáiduhttit 
searvegotti vuođđoipmárdussii vai buot mánát ja 
nuorat duohtavuođas ožžot oskkuoahpahusfálaldaga. 

Heivehuvvon oskkuoahpahus mearkkaša ahte 
das lea oppamáilmmálaš hápmi (fysalaš diliid 
heiveheapmi) ja oktagaslaš heiveheapmi (oktagaslaš 
heivehuvvon doaibmabijut). Leat liige hástalusat 
sihkkarastit bálvalusfálaldagaid mat vuhtiiváldet 
dán beali girku oskkuoahpahusas.  

Oppamáilmmálaš hábmema leat servodagas 
sierraládje ovddidan diskriminerings-  og 
tilgjengelighetsloven lága bokte. Lága ulbmil lea (§ 
1)  «… å fremme likestilling og likeverd, sikre like 
muligheter og rettigheter til samfunnsdeltakelse 
for alle, uavhengig av funksjonsevne, og 

hindre diskriminering på grunn av nedsatt 
funksjonsevne.» Dat geatnegasvuohta hástala 
plánet oahpahusdahkosiid ja hutkáivuođa dahkat 
oahppanmihtuid duohtan iešguđetlágan vugiid 
ja arenaid bokte. Oppamáilmmálaš hábmen lea 
girku oppalaš ovddasvástádus. Juohke girkolaš 
oktasašráđi ovddasvástádus lea daid heivehit dan 
láhkái ahte nu ollugat go vejolaš sáhttet girkovisttiid 
ja lanjaid geavahit. Oppamáilmmálaš hábmejuvvon 
birrasat mielddisbuktet ahte doaimmashehttejuvvon 
olbmuid lohku, geat de dárbbašit
sierra heiveheami, unnu.         

Seammás go oppamáilmmálaš hábmen lea 
vuođulaš mihttu, de dárbbašit muhtin mánát ja 
nuorat sierralágan heiveheami ja eanet resurssaid 
vai sáhttet oažžut dássásaš fálaldaga. Dat guoská 
erenoamážit mánáide ja nuoraide geain lea 
doaimmashehttejupmi dahje heajuduvvon 
doaibmannákca. 

Lágaid opplæringslova (oahpahuslága) ja 
diskriminerings- og tilgjengelighetsloven mielde 
galgá oahpahusa heivehit daid návccaid ja eavttuid 
mielde mat guđesge leat ja láhčit ohppiide geain 
lea heajuduvvon doaibmannákca, seammaárvosaš 
oahpahusvejolašvuođaid.

Dat ortnegat addet mávssolaš njuolggadusaid 
maiddái girku oskkuoahpahussii. Dat sáhttá 

mearkkašit ahte lea dárbu láhčit sierra fálaldagaid 
maidda leat heivehan sosiála ja pedagogalaš 
dahkosiid, oktagaslaš plána ja liige čuovvoleami ja 
resurssaid.  

 Jus buot mánáide ja nuoraide galgá vejolašvuohta 
oažžut seammaárvosaš gullevašvuođa ja 
oassálastima girku oskkuoahpahusas, de ferte 
searvegottis leat sihke dihtomielalašvuohta 
ja maid háhkat dieđuid mánáid ja nuoraid 
báikkálaš birrasis vai diehttá geat dárbbašit 
oktagaslaš heiveheami. Dan mánás/nuoras ja su 
váhnemiin /  váhnenovddasteddjiin lea erenoamáš 
gelbbolašvuohta diehtit movt oskkuoahpahusa 
sáhttá heivehit. Lea dárbu ráhkadit buriid 
čuovvolan- ja diehtojuohkinrutiinnaid vai lea 
čielggas geas (virgáduvvon dahje eaktodáhtolaš 
bargiin) searvegottis lea váldoovddasvástádus 
daid čuovvolit. Dán bargui lea dárbbašlaš várret 
olmmošlaš ja ruđalaš resurssaid. 

Lea dehálaš ovttasbargat váhnemiiguin/
váhnenovddasteddjiiguin dahje oažžut lobi 
ovttasbargat relevánta fágabirrasiiguin/olbmuiguin 
ja eará doarjjaásahusaiguin, vai sáhttá virgáduvvon 
bargiide ja eaktodáhtolaš bargiide lasihit máhtu 
ja gelbbolašvuođa ja dainna lágiin addit buori 
fálaldaga.

– Gii dárbbaša heivehuvvon oahpahusa ja sierra láhčima searvegotti oskkuoahpahusas? 
– Maid galgat mii bargat vai mánát ja nuorat, beroškeahttá doaibmannávccain ja 

eallindilálašvuođain, besset iežaset oskku juogadit?
– Guđeládje fátmmastit mii mánáid ja nuoraid geain leat heajuduvvon doaibmannávccat dahje 

doaimmashehttejumit searvevuođas ja searvegotti bálvalusas? 
– Movt gálgat mii ásahit buori ovttasbarggu juohke mánáin/nuorain, váhnemiiguin/

váhnenovddasteddjiiguin ja gieldda bálvalusaiguin (dearvvašvuođadikšu, PP-bálvalus, 
spesialskuvllat, eará doarjjaásahusat jna.)?

ipmilbálvalus 

Ipmilbálvalus lea searvegotti váldočoakkalmas 
ja lea dasalassin oskkusearvevuohta ja 
oahppansearvevuohta. Mii oahppat iešguđetlágan 
ovdanbuktinvugiiguin, nugo teavsttaid, liturgiijaid, 
rohkosiid, sálmmaid, dáidaga ja govastatdaguid 
bokte. Girku lea earálágan viessu mii rahpá 
vejolašvuođaid čatnat oktii máhtu, geavada ja 
searvevuođa. Ipmilbálvalusas lea danne guovddáš 
sadji searvegotti oskkuoahpahusas. 

Dát plána ávžžuha oskkuoahpahusa 
doaibmabijuid čatnat searvegotti 

ipmilbálvaluseallimii, juogo ipmilbálvalusas 
oassálastit, dahje váldit osiid ipmilbálvalusas 
oahpahussii. Go mánáid ja nuoraid sadji lea čielggas 
searvegotti searvevuođas, lea oskkuoahpahus 
mielde hábmemin searvegotti ipmilbálvaluseallima. 
Doaibmabijuin leat erohusat das leat go 
ipmilbálvalusas juohkime njealljejahkásaččaid 
girjji dahje konfirmánttaid presentašuvdna, dahje 
vuođđuduvvo go oskkuoahpahus searvegotti dábálaš 
ipmilbálvalusaide sotnabeaivvis sotnabeaivái. 

Mánát ja nuorat ja bearrašat, geaid 
oskkuoahpahus fátmmasta, galget goitge muosáhit 

ahte sii gullet searvegotti searvevuhtii, ahte buohkat 
leat fátmmastuvvon ja dássálagaid mielde «min»-
logus geat čoahkkanit Ipmila muođuid ovdii. 

Ipmilbálvalus leat buohkaid váste – beroškeahttá 
doaibmannávccain. Ipmilbálvalusa eatnatgeardásaš 
giella sániid, govaid, musihka ja lihkadeami bokte 
addá vejolašvuođaid fátmmastit olbmuid geain 
leat heajuduvvon doaibmannávccat oassálastin 
ja mieldebargin. Gullevašvuođa ja eaiggátvuođa 
ásaha go fátmmasta ja aktiivvalaččat oassálastá. 
Mánát ja nuorat sáhttet searvat mieldeliturgan, 

teaksta- ja rohkoslohkkin. Sii sáhttet searvat 
lávlumii, dánsumii, drámái, sárdnidit, veahkehit 
eahkedismállásiid oktavuođas jna. Go servet, 
de lea dehálaš ahte sii leat mielde sihke 
ráhkkaneamis, čađaheamis ja eválueremis. 
Guovddáš liturgalaš osiin, nugo Áhčče min/
Áhččámet-rohkosis, oskkudovddastusas, rohkosiin 
ja buressivdnádusas muosáhit mánát ja nuorat 
guovddáš oskkudovdomearkkaid mat eai gula dušše 
sotnabeaivvi ipmilbálvalusaide, muhto maiddái 
árgabeivviide. 

–	 Movt sáhttit mii searvegotti oskkuoahpahusa čatnat ipmilbálvalussii?     
–	 Movt hábme dát ipmilbálvalusa «mii»-searvevuođa?
–	 Ipmilbálvalus lea buohkaid váste, beroškeahttá doaibmannávccain! Movt doaibmá dat mis?
–	 Maid fertet dahkat plánenrutiinnaiguin ja ovddasvástádus- ja bargojuohkimiin vai mánát ja 

nuorat oassálastet searvegotti ipmilbálvaluseallimis?

diakoniija 
Diakoniija lea evangelium geavahusas ja buktojuvvo 
ovdan ráhkisvuođas mielolbmuide, searvevuođas 
mii fátmmasta buohkaid, sivdnádusa gáhttemis ja 
vuoiggalašvuođa ovdii rahčamis. 

Norgga girku diakoniijaplána lea dáinna 
čilgehusain čilgen ahte diakoniija lea oassi kristtalaš 
oskku vuođđoipmárdusas ja lea okta oassi girkus. 
Diakonála oskkuoahpahusas lea eallinveahkki ja 
dan oahppandoahpagii gullá doaibmi ráhkisvuohta. 
Girku ii sáhte dušše oahpahit ráhkisvuođa birra. 
Girku oskku ja dovddastusa ferte vásihit ja geavahit. 
Diakoniija lea bálvalus mieldeolbmuide, sivdnádussii 
ja bálvalus Ipmilii. Dan ollisvuođa jurddašeamis 
leat váikkuhusat maiddái ipmilbálvaluseallimii ja 
kristtalaš oskku oahpaheamis. 

Diakoniija gullá oskkuoahpahusa mihtuide 
eallindulkomis ja birgemis eallimis. Oskkuoahpahus 
galgá addit saji ovdanáhttit oadjebas iešgova, 
ásahit oktavuođaid, hástalit bálvalussii ja olbmo 
eallinahtanuššamii ollislaččat – su iešguđetlágan 
dovdagiiguin, áhpiiguin ja ovdanbuktinvugiiguin. 
Buohkat dárbbašit, ilus ja morrašis, 
vuostáiváldojuvvot lagamučča ráhkisvuođain ja 
fuolain. Buot mánáid ja nuoraid galgá vuostáiváldit 
ja vuhtiiváldit dakkárin go sii leat. Galgá leat 
lunddolaš ja diehttelas juogadit eallima rašis 
beliid guhtet guimmiideametguin ja ságastallat 
eallingažaldagaid birra ja daid hástalusaid ja heđiid 

birra maid eallin addá. Morraša ja bávččas dovdduid 
ovdanbuktimii sáhttet giella, symboladagut ja 
sieluovddasmoraš leat veahkkin ja doarjjan. 

Diakonála oskkuoahpahus hálida oaidnit, 
dulkot ja doaibmat mánáid, nuoraid ja bearrašiid 
eallinvásihusaid ektui. Searvegottis lea oktavuohta 
olu mánáiguin ja nuoraiguin, ja dalle leat soapmasiin 
vásihusat mat leat lossadit sidjiide čuohcan, 
loavkašuhttimat ja veahkaváldimat. Searvegoddi 
galgá gozihit dakkár dáhpáhusaid ja fuobmát ja leat 
čađat gearggus vuhtiiváldit ja fátmmastit mánáid ja 
nuoraid geain leat dakkár vásihusat. Ávžžuhus lea 
ávkin atnit gárvves kursa- resursamateriála mas leat 
fáttát ovdamearkkadihte heabohis meannudeami ja 
fápmodilálašvuođaid birra.   

Diakoniija lea oassin buot oskkuoahpahusas 
ja galgá daguid bokte čađahuvvot. Diakonála 
dahku boahtá oidnosii dain oktavuođain main mii 
eallit ja movt mii hálddašit eatnama resurssaid. 
Buriid searvevuođaid vuođđun leat gaskaneas 
fuolla, árvvus atnin ja ovddasvástádusa atnin 
guhtet guimmiideaset ovddas. Mánát ja nuorat 
berrejit beassat vásihit ja leat mielde rabas, 
oadjebas ja fátmmasteaddji searvevuođas mas 
lea olmmošgirjáivuohta iešguđetlágan kultuvrra 
ja čearddalaš gullevašvuođas, geat leat iešguđet 
agis, geain lea iešguđetlágan seksuálalaš luondu, 
doaibmannákca, sosiála ja ekonomalaš stáhtus, 
bearaš- ja eallindilli. 

Bonju resursajuohkin, dálkkádatrievdamat ja 
badjelmearálaš golahus váikkuha sivdnádussii 
garrasit. Birasbillisteamit ja vuoigatmeahttunvuođat 
áitet luonddu ja olbmuid eallineavttuid. Solidaritehta 
lea gaskaneas oktiigullevašvuohta, ovddasvástádus 
ja doaibman, báikkálaččat ja globála dásis. 
Oskkuoahpahus galgá iešguđetládje movttidahttit 
ja hástalit mánáid ja nuoraid ja sin bearrašiid 
bálvalussii ja servodatberoštussii. Go oassálastet 
searvegotti riikkaidgaskasaš bargguin ja solidaritehta 
čájeheamis olbmuide geat gillájit, de besset mánát 

ja nuorat vásihit ahte sii gullet máilmmiviidosaš 
searvevuhtii mii atná ovddasvástádusa 
guhtetguimmiideaset ovddas. Oskkuoahpahus galgá 
veahkkin čalmmustit hástalusaid ja vejolašvuođaid 
rievdadit golahusa, birrasa ja govttolašjuohkima 
hárrái. Girku galgá searvat joavkkuiguin mat 
servodagas barget olmmošárvvu ja eanet 
vuoiggalašvuođa ovddidemiin máilmmis, ja mat 
čájehit eará vejolašvuođaid sivdnádusa ceavzilis 
hálddašeapmái.

–	 Movt sáhttá diakoniijaipmárdusa sajáidahttit lunddolaš oassin iešguđetge ahkejoavkkuide 
searvegotti oskkuoahpahusas?

–	 Makkár láhčima dárbbašit mánát ja nuorat ja sin váhnemat/ váhnenovddasteaddjit vai dovdet 
iežaset searvevuođas fátmmastuvvon?   

–	 Movt sáhttet mánát ja nuorat oassálastit bálvalusas ja bargguin báikkálaččat ja globála dásis 
fuola, solidaritehta, globála vuoiggalašvuođa ja sivdnádusa gáhttema ovddas? 

–	 Movt sáhttá girku oskkuoahpahusa bokte veahkehit oaidnit mánáid ja nuoraid ja sin bearrašiid 
ja fuolahit sidjiide veahki go eallin lea váttis? 

Mišovdna   
Mišovdna mearkkaša vuolggahus. Sihke Kristusa 
ja girku áigumuš lea čađat olahit viidáseappot 
addit olbmuide vejolašvuođa muosáhit ahte Ipmil 
ráhkista sin ja ahte sii sáhttet ráhkistit earáid. 
Mišovdna lea oassin girku identitehtas, mii girku 
lea ja man váste dat lea. Girkus galgá oahppaladdi 
doaibma. Dat galgá juogadit oskku ja eallima rastá 
geográfalaš, oskkoldatlaš, kultuvrralaš, sosiála 
ja buolvvaid rájiid. Girku galgá dasalassin leat 
bovdejeaddji. Dat galgá hukset searvevuođaid 
olbmuiguin, joavkkuiguin ja kultuvrraiguin 
mat leat olggobealde. Iežas lahkavuođain, iežas 
sániiguin ja iežas daguiguin galgá dat buktit 
buori sága, báikkálaš ja globála dásis. Mánát ja 
nuorat galget oažžut vejolašvuođa oassálastit 
girku vuolggahusdoaimmas máilbmái oaidnimiin 
ja vásihemiin ahte girku ja sii ieža leat oassin 
globála searvevuođas mas lea máilmmiviidosaš 
gohččun. Searvevuođa huksen dáhpáhuvvá 
bearrašis ja ránnjávuođas, ustitvuođas, skuvllas ja 
servodagas. Dat bealit gullet danne buot dásiide 
oskkuoahpahusas. 

Mišovdna, gásta ja oahpahus gullet oktii. 
Matt 28, 18-20 gohčoduvvo sihke gásta- ja 
mišovdnagohččumin. Dán teavstta sisdoalus 
lea ávžžuhus ja gohččun girkui ja eaŋkilolbmui 
juogadit buori sága singuin geat eai leat vel dan 

gullan. Sihke singuin geat leat min lahka ja singuin 
geat orrot eará sajiin máilmmis, buot álbmogiidda 
ja birrasiidda. 

Juogadit ii leat dušše addit, dat lea maid 
vuostáiváldit. Mišovdna ii leat dušše ovttaguvlui 
gulahallan, das lea sáhka juogadit vuollisvuođain 
dan maid mii ieža leat ožžon. Mii beassat addit 
dan viidáseappot ja juogadit iežamet resurssaid, 
ja mii beassat ieža vuostáiváldit duvdosiid ja 
movttidahttima kristtalaš oappáin ja vieljain eará 
riikkain. Oktavuođat olbmuiguin eará guovlluin 
máilmmis addet ipmárdusa ja árvvusatnima. 
Diehtu earáid eallinvugiid birra lassána, ja mánát 
ja nuorat veahkehuvvojit oaidnit iežaset kultuvrra 
kritihkalaš vugiin. Oskkuoahpahusa mišovnnalaš 
bealli viidu earret eará go dahkat čielggasin 
oktavuođa gaskal evangeliuma sárdnideami ja 
vuoiggalašvuođa ovddas rahčama.   

Mišovdna lea oktasaš gohččun girkui 
miehtá máilmmi. Norgga girku ovttasbargá 
mišovdnaservviiguin ja eará girkuiguin sihke 
Norggas ja olggobeale riikka rájiid. Ekumenalaš 
ovttasbargu, ovttasbargu mišovdnaservviiguin 
ja kristtalaš doarjjaorganisašuvnnaiguin, 
báikkálaččat ja globála dásis, leat resurssat maid 
sáhttá oskkuoahpahusas atnit mišovnnalaš beali 
konkretiseret.   

–	 Movt sáhttit mánáid ja nuoraid fátmmastit ja diktit sin leat oassálastin searvegotti mišovdna ja 
riikkaidgaskasaš solidaritehta bargguin? 

–	 Lea go searvegottis mišovdnašiehtadus dahje ustitvuođašiehtadus, ja jus lea, movt sáhtášedje 
mánát ja nuorat searvat dan bargui?

–	 Movt sáhttit mii ásahit ekumenalaš deaivvademiid mánáiguin ja nuoraiguin iežamet 
searvegottis ja mánáiguin ja nuoraiguin eará girkoservodagain, báikkálaččat ja globála dásis?

–	 Leat go mis olbmot iežamet searvegottis dahje iežamet báikkálaš birrasis geain lea duogáš 
fuolkegirkuin eará riikkain ja geat sáhttet searvat addit duvdosiid iežamet báikkálaš bargui?

–	 Movt sáhttá oskkuoahpahusa hábmet dakkárin ahte juogadit ii leat dušše addit, muhto maiddái 
vuostáváldit? 

Musihkka ja kultuvra
Searvegotti musihkka ja kultuvrralaš doaibma 
lea oskkuoahpahus viiddis ipmárdusas, ja 
dat lea mávssolaš oskkuoahpahusa sisdoalu, 
arenaid ja bargovugiid dáfus. Dáidda ja 
kultuvraovdanbuktimat addet áigeguovdilis ja nanu 
govaid, sániid ja muosáhusaid mat gullet oskui ja 
eallimii. Musihkka ja eará kulturdoaimmat addet 
buriid vejolašvuođaid mánáide ja nuoraide leat 
sihke vuostáiváldin, oassálastin ja mieldebargin 
searvegotti oahppevaš searvevuođas. 

Norgga girku Musihkkaplána dadjá ahte girku 
dovdomearka oahppanbáikin lea ahte das leat nu 
máŋggalágan ovdanbuktin- ja searvádallanvuogit 
main sáhttá oahppat. Go ovdamearkkadihte bargá 
biibbalteavsttaiguin, liturgiijain ja sálmmaiguin, 
de oahppá ja vásiha oskku, ja dat juogaduvvo 
earáiguin. Danne lea lunddolaš geahččat searvegotti 
girkomusihka ja oskkuoahpahusa plánaid oktilasat.  

Girku kultuvrralaš, musihkkalaš ja liturgalaš 
árbevieruin lea rikkis árbi mii čađat ovdána. 
Sálmmat, lávlagat ja eará ovdanbuktimat maid 
válljejit oskkuoahpahusas, galget speadjalastit 

girjáivuođa ja áimmahuššat sihke árbevieruid 
ja ođasmahttima. Sámi kultuvra, musihkka ja 
liturgiijat gullet dan girjáivuhtii. Máilmmiviidosaš 
girkus lea dáidda ja kultuvra dakkár giella mainna 
juogada oskku iešguđetlágan našunalitehtaid 
ja kultuvrraid gaskkas. Dat addá ruohttasiid ja 
gullevašvuođa ovdanbuktinvugiide mat čatnet min 
oktii kristtalažžan. Go oskkuoahpahusas diktá 
mánáid ja nuoraid sierralágan kultuvrraid boahtit 
oidnosii, de addá dat buriid vejolašvuođaid.   
    Koarabargu lea guovddáš oahppanarena mii 
addá lávluide eaiggátvuođa dasa man birra lávlot, 
ja seammás lávlut buktet ovdan oskkuset. Oskku 
sáhttá maid ovdanbuktit drámátiserema, dánsuma 
ja govvadáidaga bokte. Guovddáš biibbalmuitalusat 
leat duogášrámman olu oarjemáilmmi dáidda- ja 
girjjálašvuođa dávviris.

Oskkuoahpahusa musihkkabargguin ja 
kultuvrabargguin leat buorit vejolašvuođat ásahit 
fágaidrasttideaddji ovttasbarggu searvegotti bargiid 
gaskkas. Searvegoddi sáhttá maid ovttasbargat 
báikkálaš kulturásahusaiguin ja dáiddáriiguin.

–	 Movt sáhttet mánát ja nuorat muosáhit sierralágan kultuvraovdanbuktimiid mas sii leat 
lotnolagaid vuostáiváldit, oassálastit ja mieldebargit?

–	 Makkár birrasat ja olbmot searvegottis ja báikegottis sáhttet leat ovttasbargoguoibmin 
oskkuoahpahusa musihkka- ja kultuvrabargguin?

–	 Makkár konkrehta jurdagat ja vejolašvuođat leat mis geavahit lávluma, musihka, dánsuma, 
muitalusaid, drámá, govvadáidaga ja eará estehtalaš ovdanbuktinvugiid oskkuoahpahusas?

Eaktodáhtolaš mieldebargit  
Luhterlaš girkus addá gásta oasi dan oppalaš 
báhppagottis. Olmmoš šaddá oassin searvegotti 
searvevuođas, dego lahttu rupmašis. Searvegottis 
lea bassi ovddasvástádus buohkaid ovddas geat 
leat gásttašuvvon. «Mielde-lahtut» hálddašit dan 
ovddasvástádusa iešguđetládje. Eaktodáhtolaš bargit 
eai leat virgáduvvon bargiid veahkkebargit, dahje 
olggobeale-veahkit geat veahkehit, muhto sii leat 
oassi searvegottis. 
    Searvegotti mieldelahtut sáhttet máŋggaládje 
searvat iešguđet vugiiguin iežaset gelbbolašvuođain, 
árbmuattáldagaiguin ja beroštumiiguin. Dan lea 
lunddolaš dahkat go gullá searvevuhtii ja ahtanuššá 
das kristtalažžan. Oskkuoahpahus dárbbaša 
iešguđetlágan eaktodáhtolaš bargiid. Eaktodáhtolaš 
bargit sáhttet doaimmahit ovddasrohkosbálvalusa 
dahje addinbálvalusa, sis sáhttá 
luohttámušolmmožin leat jođihanovddasvástádus 
searvegotti ráđiin ja lávdegottiin. Sii sáhttet 
plánet, jođihit ja čađahit doaibmabijuid dahje 
oassálastit veahkkin unnit ovddasvástádusain eará 
eaktodáhtolaš bargiiguin ja virgáduvvon bargiiguin. 

Sihke mánáin, nuorain ja ollesolbmuin 
sáhttet barggut ja ovddasvástádusat searvegotti 
oskkuoahpahusas. Eaktodáhtolaš bargit leat 
guovddáš oassi oskkuoahpahusa sisdoalus. Mánát ja 
nuorat sáhttet earret eará leat jođiheaddjin nuorat 
mánáide, dahje oassálastit searvegotti diakonála 
doaimmas. Dat lea lunddolaš oassi oskku duohtan 

dahkamis. Dat nanne gullevašvuođa searvegoddái, ja 
movttidahttá viidáset bálvalusaide girkus. 
Hukset fálaldagaid main lea buorre kvalitehta 
buohkaide geat leat gásttašuvvon ja leat gaskal 
0 -18 jagi gáibida govdadis fátmmasteami 
oskkuoahpahusa plánemii ja čađaheapmái. Danne 
ferte bargat oažžut eaktodáhtolaš bargiid dán 
suorgái searvegottis. Dat lea áibbas dárbbašlaš, 
jus galgá lihkostuvvat addit oskkuoahpahusa 
buohkaide geat leat gásttašuvvon. Searvegotti bargiin 
lea iežaset bálvalusortnegiid ja bargočilgehusaid 
mielde mieldeovddasvástádus movttidahttit ja 
láhčit dili eaktodáhtolaš bargiide. Dat lea maid oassi 
searvegodderáđi guovddáš ovddasvástádusain. 
Ovttasbargat eaktodáhtolaš organisašuvnnaiguin lea 
maid mávssolaš resursa. Sis lea vásihus, fierpmádat ja 
gelbbolašvuohta dán suorggis. 
   Govdadis oktavuohta oskkuoahpahusas addá 
duvdosiid jurddašit fátmmasteaddji vugiin 
rekrutteremis ja miellahtuid čuovvoleamis 
eaktodáhtolaš bargguid hárrái. Dat sáhttá 
guoskat váhnemiidda/váhnenovddasteddjiide, 
ristváhnemiidda ja áhkuide ja  ádjáide, aktiivvalaš 
mieldelahtuide, ja sidjiide geat eai leat nu aktiivvalaš 
mieldelahtut.  Lea dárbbašlaš gávnnahit buori 
strategiija mii buvttiha nu olu eaktodáhtolaš 
bargiid go vejolaš. Dat lea mearrideaddjin jus galgá 
álbmotgirku nagodit govdadit ealáskahttet ja nannet 
demokratiija girkus.

–	 Lea go searvegottis plána rekrutteret ja čuovvolit eaktodáhtolaš bargiid?
–	 Movt fátmmastuvvojit eaktodáhtolaš bargit searvegotti oskkuoahpahusa plánemii ja 

čađaheapmái?
–	 Movt sáhttit fátmmastit mánáid ja nuoraid eaktodáhtolaš bargin, beroškeahttá sin 

doaibmannávccain? 
–	 Geas lea ovddasvástádus háhkat ja movttidahttit eaktodáhtolaš bargiid?
–	 Makkár eaktodáhtolaš organisašuvnnaiguin sáhttá searvegoddi ovttasbargat?

ovttasbargu mánáid- ja 
nuoraidorganisašuvnnaiguin  
Olu searvegottiin leat doaibmafálaldagat mas leat 
kulturdoaimmat, joavkkut ja searvvit mánáide ja 
nuoraide. Dakkár barggut sáhttet leat koara, 
speaidárat ja nuoraidklubba maid kristtalaš 
mánáid- ja nuoraidorganisašuvnnat jođihit dahje 
ovttas searvegottiin. Dain fálaldagain lea stuora 

árvu sosialiseren- ja oahppanarenan sidjiide geat 
dain leat mielde. 

Eaktodáhtolaš kristtalaš organisašuvnnat lea 
mávssolaš resurssat máŋgga searvegottis iežaset 
mánáid- ja nuoraidbargguiguin ja iežaset 
jođihanoahpahusain. Sis lea gelbbolašvuohta, 
ásahuvvon organisašuvdna ja dáhttu leat mielde 
girku oskkuoahpahusas. Máŋgga sajiin lea dakkár 

ovttasbargu mearrideaddjin ovdanáhttit 
systemáhtalaš oskkuoahpahusa buohkaide geat leat 
gásttašuvvon. Erenoamážit sáhttá ovttasbargu 
govdodatdoaibmabijuin ja 
jođiheaddjiovdanáhttimis leat áigeguovdil. Dáinna 
oažžu searvegotti oskkuoahpahus gelbbolašvuođa 
ja jođiheaddjiresurssaid, ja oassálastit 
govdodatdoaibmabijuin besset čatnat oktavuođaid 
birrasiidda main sidjiide sáhttá leat áigeguovdil 
oassálastit, maiddái maŋŋil go doaibmabijuid leat 
loahpahan. Sámi organisašuvnnat, čoakkalmasat ja 
giellaguovddážat sáhttet veahkehit ovddidit 
sámegiela, sámi kultuvrra ja servodaga. 

Olu kristtalaš organisašuvnnain lea juo bures 
lágiduvvon oskkuoahpahus, ja searvegottit sáhttet 
riggudahttit iežaset fálaldaga go barget ovttas 
iešguđetlágan organisašuvnnaiguin báikkálaš, 
guovllu ja riikka dásis. Lea dehálaš oažžut buori 
báikkálaš ovttasbarggu, vai oskkuoahpahusbargu 
doaibmá rekrutterejeaddjin dáidda 
organisašuvnnaide. Go ásahit joavkkuid ja servviid 
searvegotti joatkevaš bargguid váras, de lea 
lunddolaš ahte dat servet mieldelahttun riikkadási 
organisašuvdnii. Dat addá fierpmádaga ja 

vejolašvuođaid oažžut materiálaid, searvat 
iešguđetlágan doaluide, jođiheaddjičuovvoleami ja 
resurssaid. 

Girku lea okta doibmejeaddji máŋggaid gaskkas 
mánáid ja nuoraid árgabeaivvis. Searvegotti 
oskkuoahpahus addá buriid vejolašvuođaid 
ovttasbargat iešguđet servviiguin, 
resursabirrasiiguin ja ásahusaiguin mat leat mánáid 
ja nuoraid bajásšaddanbirrasis. Sáhttá ovttasbargat 
kulturskuvllain, valáštallanservviin, korpsain, 
historjáservviin ja eará ásahusaiguin main 
lagasbirrasis leat eastadandoaimmat mánáid ja 
nuoraid váras. Dat buktá girku oidnosii 
báikkálašservodagas ja sáhttá maid veahkehit 
searvegotti ovdanáhttit fálaldagaid main lea nanu 
kvalitehta.  

Mánáid ja nuoraid oppalašvuođa oahppama lea 
vejolaš nannet jus searvegoddi iežas plánabarggus 
kárte makkár oahpu ja muosáhusaid 
mánáidgárddit ja skuvllat addet kristtalašvuođa ja 
girku birra. Dalle sáhttá oskkuoahpahusa 
ovttastuhttit ja heivehit oahpahusain masa 
eanasoassi mánáin ja nuorain servet.  

–	 Makkár eaktodáhtolaš mánáid- ja nuoraidorganisašuvnnaiguin ovttasbargat mii?
–	 Makkár doaibmabijuiguin, mat fátmmastit govdadit, lea lunddolaš ahte searvegoddi ja 

organisašuvnnat ovttasbarget oskkuoahpahusas?
–	 Movt sáhttet organisašuvnnat leat resursan searvegotti oskkuoahpahusas, ja movt sáhttá 

searvegoddi leat resursan dáidda?
–	 Makkár eará báikkálaš birrasiiguin, bajásšaddanásahusaiguin dahje fágaolbmuiguin sáhttit mii 

ovttasbargat?

Fágaidrasttideaddji ovttasbargu 
Fágaidrasttideaddji ovttasbargui lea dárbu jus galgá 
olahit searvegotti oskkuoahpahusa mihtuid. 
Oskkuoahpahusa viidodat ja ollislaš 
oahppanoaidnu hástala bargiid ovttasbargat 
fágaidrasttideaddji vugiin, mas iešguhte ge iežas 
bargobagadusa mielde, gelbbolašvuođain, 
vásihusaiguin ja bargoduogážin ja 
árbmuattáldagaiguin searvá searvegotti 
oskkuoahpahusa plánet ja čađahit. 

Lea jođihanovddasvástádus láhčit dili nu ahte 
buot bargit sáhttet iežaset gelbbolašvuođain searvat 
ođasmahttojuvvon oskkuoahpahussii. Searvegotti 
eará plánaid galgá bidjat oktavuhtii 
oskkuoahpahusplánain, ja bargit galget atnit 
resurssaid ja bargoáiggi buorrin čađahit daid 
doaibmabijuid maid searvegoddi lea mearridan. 

Ovttas mánáid- ja nuoraidbargiiguin, 
oskkuoahpahusmieldebargiiguin, 
searvegoddepedagogaiguin, katekehtaiguin, 
báhpaiguin, diakonaiguin, girkomusihkkáriiguin ja 
earáiguin oahpahussuorggis, leat bargit geain leat 
eará váldobarggut maid dárbbašlaččat čađahit 
searvegotti oskkuoahpahusplána. 

Diakoniija buktá dehálaš beliid 
oskkuoahpahussii mat sáhttet addit eallinveahki, 
mii dáhpáhuvvá searvevuođas ja maid galgá láhčit 
olbmuide iešguđetlágan eallindiliin. 

Girkomusihka doaibma mánáide ja nuoraide lea 
heivvolaš arena oahppat biibbalteavsttaid, liturgiija 
ja sálmmaid. Ipmilbálvalus lea searvegotti 
váldočoagganeapmi ja guovddáš arena 
oskkuoahpahusas. Girkomusihkkáris leat danne 
dehálaš barggut oskkuoahpahusas. Girkobálvvás ja 

hálddahusbargiin leat guovddášdoaimmat, danne 
go sii deaivvadit dávjá mánáiguin, nuoraiguin ja 
váhnemiiguin/váhnenovddasteddjiiguin 
iešguđetlágan doaibmabijuid oktavuođas. Dat movt 
sii doaimmahit iežaset barggu lea mielde 
hábmemin olbmuid oainnu girkui.   

Bargat fágaidrasttideaddji vugiin mánáid ja 
nuoraid ektui lea mearrideaddjin, jus galgá 
lihkostuvvat ođastuvvon oskkuoahpahusain. 

Fágaidrasttideaddjivuohta fátmmasta maid 
eaktodáhtolaš bargiid. Lea dehálaš láhčit dili vai 
sihke virgáduvvon bargiid ja eaktodáhtolaš bargiid 
gelbbolašvuohta sáhttá geavahuvvot ovttas, ja 
gávdnat rutiinnaid movt fágaidrasttideaddji 
ovttasbarggu sáhttá ovddidit. 
Fágaidrasttideaddjivuohta guoská maid 
eaktodáhtolaš mielbargiid profešunealla 
gelbbolašvuhtii.  

– Movt sáhttá fágaidrasttideaddji bargu hábmet oskkuoahpahusbarggu?
– Movt bargit ovttasbarget plánet ja čađahit oskkuoahpahusa?
– Movt sáhttá iešguhtege su iežas fágamáhtuin ja gelbbolašvuođain bargat searvegotti 

oskkuoahpahusain?
– Movt lágidit dili vai virgáduvvon ja eaktodáhtolaš bargiid gelbbolašvuođat doibmet bures ovttas?

gulahallanbargu  
Mihttomearri doalahit dássedis oktavuođa 
buohkaiguin gaskal 0 – 18 jagi geat leat 
gásttašuvvon addá searvegoddái stuora 
gulahallanhástalusaid. Lea dehálaš lasihit oppalaš 
dieđuid oskkuoahpahusbarggu birra, ja juohkit 
dieđuid ja fállat ulbmiljovkui daid iešguđet 
doaimmaid mat leat girkus ja searvegottis. Oažžut 
buori beaggima ja sajáiduhttit ođđa doaibmabijuid 
gáibida gulahallanbargguid plánema guhkit áiggi 
vuollái. Gulahallan ja doaimmaid fállan dahje 
márkanfievrrideapmi joavkkuid hárrái mat ieža eai 
aktiivvalaččat oza dieđuid girku doaimmaid birra, 
berre vuoruhit. 

Doaibmabijuid plánemis dárbbašuvvojit sierra 
strategiijat gulahallamii ja márkanfievrrideapmái. 
Das berre ovdanboahtit guđeládje searvegoddi 
sáhttá geavahit sihke dakkár gulahallankanálaid 
mat leat nuvttá ja dakkáriid maid šaddá máksit. 
Dán bargui dárbbaša sihke olmmošlaš ja 
ekonomalaš návccaid. 

Searvegotti interneahttasiiddut galget addit 
dieđuid oskkuoahpahusbarggu birra, muhto lea nai 
dárbbašlaš geavahit gulahallan- ja 

márkanfievrridankanálaid mat olahit njuolga 
oassálastiide. Oskkuoahpahusas ferte láhčit saji 
ođđa interaktiivvalaš gulahallanvugiide 
interneahta bokte. Čálalaš materiálaid nu go 
plakáhtaid, gihppagiid ja preassadieđáhusaid berre, 
nu guhkás go vejolaš, čuovvolit peršovnnalaččat 
oktavuođa váldimiin. Dábálaččat lea álkit oažžut 
báikkálaš aviissaid ja radio čállit lágidemiid birra, 
muhto preassadieđáhusaid ferte dávjá čuovvolit 
juogo telefuvnna dahje e-poastta bokte. Sáhttá 
ávkkálaš mearridit ovtta dahje moatti olbmui 
searvegottis geat vásedin galget bargat 
gulahallanbargguid.  

Leat ráhkaduvvon gráfalaš profiila, málat ja 
illustrašuvnnat maid sáhttá geavahit prentosiid ja 
neahttasiidduid ráhkadeamis. Dan resursamateriála 
sáhttá viežžat neahttasiiddus www.kirken.no 

Searvegottit galget almmuhit ahte sii láhčet 
oskkuoahpahusa masa buohkat sáhttet dievaslaččat 
searvat, beroškeahttá eallindilálašvuođas ja 
doaibmannávccain. Dat galgá čielgasit ovdanboahtit 
bovdehusain ja sisadieđihettiin galgá jearrat 
dieđuid dan birra.    

-	 Makkár vásihusat leat mis gulahallan- ja márkanfievrredanbargguin?
-	 Makkár vugiin sáhttit mii ovdanbuktit searvegotti oskkuoahpahusbargguid nu ahte dat lea relevánta 

mánáide ja nuoraide, váhnemiidda ja  váhnenovddasteddjiide?
-	 Movt sáhttit mii searvegotti dieđuid hábmet nu ahte dat dovdojit olbmuide oahpisin? 
-	 Mat leat min buoremus gulahallankanálat, ja movt galgat mii hábmet gulahallanbargui plána?

Báikkálaš plánabargu

Searvegoddi ráhkada dán plána vuođđojurdaga ja 
njuolggadusaid mielde iežas báikkálaš 
oskkuoahpahusplána maid searvegodderáđđi galgá 
dohkkehit. Searvegotti bargiin lea guovddáš rolla 
fágaolmmožin plánabargguin ja 
áššemeannudeaddjin ráđđálagaid 
luohttámušolbmuiguin ja eaktodáhtolaš 
mielbargiiguin. 
 
Báikkálaš oskkuoahpahusplána ráhkadeapmi  
Searvegotti plána systemáhtalaš oskkuoahpahussii 
buohkaide geat leat gásttašuvvon ja leat gaskal 0 
– 18 jagi, galgá ráhkadit searvegotti iešvuođa, 
resurssaid ja darbbuid mielde. Searvegottiin lea 
máŋggabealátvuohta ja iešguđetlágan vuolggasadji 
ovdánahttit oskkuoahpahusa dán plána áigumušaid 
mielde. 

    Norgga girku lea áiggi mielde ovdánahttán 
muhtin doaibmabijuid mat olahit ja leat 
sajáiduvvan olu searvegottiide. Ovdamearka dihte 
girkogirji njealjejahkásaččaide ja oahpahus 
konfirmašunáigái. Lea lunddolaš hukset 
systemáhtalaš ja ollislaš plána man vuođđun leat 
govdodatdoaimmat ja searvegotti báikkálaš 
árbevierut ja vejolašvuođat. 

Searvegotti systemáhtalaš oskkuoahpahusa leat 
dávjá huksen

govdodatdoaibmabidjun áigodagaid mielde ja 
dihto ahkejoavkkuide. 

Searvegottiin gos leat unnán ovttaahkahaš 
mánát iešguđet jahkegerddiin, sáhttá eanet 
ávkkálaš čohkket iešguđet ahkejoavkkuid ovtta 
jovkui. Viidodaga ja sisdoalu dáfus sáhttá 
govdodatdoaibmabijuid lágidit sihke dihto áiggiide, 
dušše moatte gearddi čoagganemiin, dahje ahte dat 

bistet guhkit áiggi. Ráddjejuvvon áigodaga 
doaibmabijuid sisdoalu ferte ráddjet. 
Doaibmabijuin mat bistet guhkit áiggi sáhttá 
geahččalit oahpahit ollislaččabut oskku birra, nugo 
ovdamearkkadihte konfirmašunáigi doaibmá. Go 
searvegotti oskkuoahpahusa galgá viidáseappot 
ovdánahttit, de lea lunddolaš hukset eanet 
oahpahanáigodagaid mat bistet guhkit. 

 Lea ávkkálaš jus strategalaš ja sisdoalu dáfus 
ásaha oktavuođaid gaskal doaibmabijuid mat bistet 
dihto áiggiid ja dan mánáid- ja nuoraidbarggu mii 
lea bissovaš. Konfirmánttat sáhttet 
ovdamearkkadihte válljet «linnjáid»ovtta oasi 
konfirmašunáiggis ja searvat muhtomin searvegotti 
iešguđetge nuoraidbargguide. Searvegottiin gos 
dakkár nuoraidbarggut váilot, sáhttet dakkár 
«oanehisáiggidahkosiid» geavahit vuolggasadjin 
hukset bissovaš barggu. Dainna lágiin sáhttá 
nannet ráddjejuvvon áiggát govdodatdoaibmabijuid 
bissovaš bargguid resurssaiguin, ja bissovaš barggut 
oažžut oktavuođaid mat addet eanet oassálastiid. 

Lea ávkkálaš kártet leat go «guoros» áiggit ja 
diimmut maid oskkuoahpahus sáhttá deavdit. Dat 
sáhttet ovdamearkkadihte leat plánenbeaivvit, 
skuvlaluomut ja diimmut ovdal go váhnemat bohtet 
ruoktot maŋŋil skuvlaáiggi. Girko- ja skuvlajagis 
leat    máŋga vejolaš čanastaga ja ávkkálaš áiggi 
oskkuoahpahusa doaibmabijuide.  Girkojagi 
allabasiin ja eallima mearkabeivviin leat maid 
buorit gullevašvuođa čanastagat.  Áigodagat galget 
soahpat bearrašiidda ja heivet mánáid ja nuoraid 
árgabeaidillái. 

Plánabarggus sáhttá atnit vuolggasaji 
govdodatdoaimmain mat juo leat álggahuvvon. 
Dasto sáhttá deavdit «ráiggiid» dassážii go leat 

fálaldagat 0 – 18 jahkái. Nubbe vejolašvuohta lea 
viiddidit dálá doaibmabijuid viidodaga. Nubbe eará 
vuolggasadji sáhttá leat hábmet oskkuoahpahusa 
oktiičadni jurdaga mielde, ovdamearkka dihte 
geavahit bassivádjoleami. Sáhttá maid báikkálaš 
vuogi mielde hábmet, nu ahte oskkuoahpahusas 
mearariikka guovlluin adnojit ovdamearkkadihte 
maritiimma govat ja fáttát. Plánabarggus ii ábut 
dattege oktiičadni jurdaga nu garrasit deattuhit 
ahte dat dahká ovttageardásaš oskkuoahpahusa 
mas váilu dat govda sisdoallu mii oskkus, girkus ja 
eallimis lea.

Mielddusin čuovvu skovvi veahkkin searvegotti 
plánabargguid ráhkadit, bajilgovva Biibbala 
váldoteavsttain, listu váldodoaimmain ja guokte 
ovdamearkkaplána.   

Eaiggátvuohta, vuođđu ja kárten  
Eaiggátvuohta 
Báikkálaš plánen ja čađaheapmi lea ovttasbargu 
gaskal searvegotti, oktasašráđi, iešguđetlágan 
lávdegottiid searvegottis, bargiid ja eaktodáhtolaš 
mieldebargiid ja, jus heive, eaktodáhtolaš 
organisašuvnnaiguin ja vejolaš eará 
ovttasbargoguimmiiguin. Dat addá ovdáneami, 
hutkáivuođa, eaiggátvuođa ja buori ovttasbarggu 
gaskal bargiid geain leat iešguđetlágan fágaoahput 
ja ovttasdoaibmama gaskal eaktodáhtolaš ja 
virgáduvvon bargiid. Mánát, nuorat ja váhnemat/ 
váhnenovddasteaddjit leat oskkuoahpahusa 
váldoperšuvnnat, ja sis lea riekti beassat mielde 
mearridit. Danne lea ávkkálaš searvvahit sin 
plánaprosessii ja eválueremii ja oskkuoahpahusa 
ovdánahttimii searvegottis. Searvvaheaddji 
plánaproseassa addá máŋgasiidda searvegottis 
eaiggátvuođadovddu oskkuoahpahussii, ja 
oskkuoahpahus čatnasa danne maid searvegotti 
doaimmaide ja iešipmárdussii.  

Vuođđojurddašeapmi 
Plánabargguid vuolggasadji galgá leat jurddašeapmi 
teologalaš ja pedagogalaš prinsihpaid birra mat dán 
plána vuođđojurddašeamis ovdanbohtet. 
Muitalusovdamearkkaid ja gažaldatmetodihka 2. ja 
6. kapihtaliin leat ráhkadan ságastallamiid váste 
searvegotti iešguđetlágan 
deaivvadandilálašvuođain, nugo ovdamearkka 
dihte bargiidčoahkkimis, searvegoddečoahkkimis, 
lávdegoddebargguin, hutkamis, 
movttidahttinčoagganemiin jna.   

Kártenbargu 

Kártet searvegotti ja báikkálaš birrasa sáhttá leat 
ávkkálaš oskkuoahpahusa ja searvegotti eará 
doaimmaid hárrái. Sámi guovlluin berre háhkat 
dieđuid sámi girkoeallima birra, muhto maiddái 
eará searvegottiide ge lea ávkkálaš oažžut dieđuid 
mánáid ja nuoraid birra geain lea sámi duogáš. 

Kárten buktá bajilgova dain 
oskkuoahpahusfálaldagain mat gávdnojit 
buohkaide geat leat gásttašuvvon, ja man galle 
oassálasti leat. Lea dehálaš ahte doaimmain lea 
potensiála fátmmastit govdodaga dan joavkkus 
geaid hálidit olahit. Kárten buktá dasalassin 
bajilgova áigeguovdilis báikkálaš mánáid- ja 
nuoraidorganisašuvnnain ja vejolašvuođa 
gulahallat singuin čielggadan dihte guđelágan 
ovttasbarggu ja ovttastahttima lea vejolaš ásahit. 
Seammaládje sáhttá bargat eará girkoservodagaid 
ektui báikkálaš birrasis. 

Lea ávkkálaš háhkat dieđuid makkár sisdoalu ja 
doaimmaid mánáidgárddit ja skuvllat gaskkustit 
girku ja kristtalašvuođa birra. Skuvlla ja 
mánáidgárddiid gaskkusteapmi ii leat oassi girku 
oskkuoahpahusas, muhto girku oskkuoahpahusa 
sisdoalu berre geahččat skuvlla ja mánáidgárddi 
plánaid oktavuođas. Dalle lea vejolaš ovttastahttit 
ja heivehit oskkuoahpahusa ovttasdoaibmama eará 
oahpahusain ja leat oassi das mas eanas mánát ja 
nuorat oassálastet. Vuođđojurddašeami ja kártema 
bargguid vuođul sáhttá de ovdánahttit mihtuid ja 
jurdagiid searvegotti oskkuoahpahusbargguide. 

Plánaovdánahttin ja čađaheapmi 
Báikkálaš oskkuoahpahusplána 
Searvegotti oskkuoahpahusplána galgá álggus 
čielggadit vuođu ja iešvuođa, váldoulbmila, 
organiserema, rámmaid, ovddasvástádusjuoguid ja 
searvegotti oskkuoahpahusa guovddáš 
vuođđoáššiid. Dasto galgá leat bajilgovva 
doaibmabijuin maid ala searvegoddi hukse 
systemáhtalaš ja oktilaš oskkuoahpahusa sidjiide 
geat leat gaskal 0 – 18 jagi, ja mas čilge mihtuid, 
sisdoalu, bargovugiid ja viidodaga. Dakkár plána 
addá bajilgova ja doaibmá stivrenreaidun 
ovdánahttit oskkuoahpahusa searvegottis. 
Báikkálaš oskkuoahpahusplána galgá geahččat 
oktilasat strategiijaiguin diakoniijas, girkomusihkas 
ja kultuvrras, ipmilbálvaluseallimis ja sámi 
girkoeallimis. Digitála plánareaidu lea 
ráhkaduvvon searvegotti báikkálaš 
oskkuoahpahusplána bargguid váste. Dan reaiddu 
galgá atnit báikkálaš plánabargguin ja bagadallamis 
ja plána dohkkeheamis. Plána lea maid ávkkálaš 

searvegottiide gaskaneaset juogadit ja addit 
raporttaid vásihusain. Plánareaidu lea 
neahttasiiddus www.kirken.no, ja skovvi lea 
mielddusin. 

Lassin elektrovnnalaš skovvái, hálidit ollu 
searvegottit hábmet materiála mii addá bajilgova 
searvegotti oskkuoahpahusplánas. Dan sáhttá 
geavahit go galgá gulahallat 
ovttasbargoguimmiiguin, ruovttuiguin ja 
joavkkuiguin geaid váste oskkuoahpahusa leat 
ráhkadan.    

 
Doaibmabidjoplána 
Oskkuoahpahusa iešguđet doaibmabijuide galget 
plánat main lea čielga mihttu, sisdoallu, 
bargovuogit, materiála, ovddasvástádusjuohku, ja 
diehtojuohkinstrategiija mii dárkileappot ja eanet 
konkrehta čilge juohke doaibmabiju. 

Muhtin doaibmabijuin leat ráddjen viidodaga ja 
bistináiggi. Eará doaibmaplánat leat viidábut, nugo 
ovdamearkkadihte konfirmašunáiggi plána. 

 
Plána eaŋkildeaivvademiide
Juohke deaivvadeapmái galgá ráhkadit 
geavadatplána mii čilge fáttá, mihtu, sisdoalu, 
bargovugiid, áigerámmaid, ovddasvástádusa 
juohkima, materiála maid geavaha, bargguid 
juohkima jna. Plána mainna vuđolaččat lea bargan 
ja mas seammás lea heivehanmunni, lea buorre 
veahkkeneavvu čađahit iešguđetge deaivvadeami 
oskkuoahpahusas. 

   Oskkuoahpahus  dáhpáhuvvá dávjá 
fágaidrasttideaddji ovttasbargun masa servet eanet 
mieldebargiid. Geavadatplána lea vuogas go das 
oažžu oktasaš bajilgova ja áddejumi. Geavadatplána 
lea buorre vuolggasadji go dakkár deaivvademiid 
galgá maŋŋil doallat. Dat addá maid vejolašvuođaid 
juogadit jurdagiid ja vásihusaid eará 
searvegottiiguin. 

Eválueren ja ovdánahttin 
Eválueren   
Eválueren lea reaidu árvvoštallat lea go 
oskkuoahpahus nagodan duohtandahkat daid 
mihtuid mat plánas ovdanbohtet, ja barggu 
ovdánahttimii. Eváluerema sáhttá dahkat sihke 
eaŋkil doaluid maŋŋil ja loahpalaš eváluerema. 
Eválueremii leat ovddidan reaiddu mii dađistaga 
buorida oskkuoahpahusa. 

Lea lunddolaš diktit sihke mánáid ja váhnemiid/
váhnenovddasteddjiid oassálastit eválueremis. 
Oahppama bohtosat leat dat dieđut, máhtut ja 
vásáhusat mat oassálastiide leat báhcán. Danne 
galgá oskkuoahpahusa čađahit gulahallamiin ja 
vuollegisvuođain, vuđolaš dovdduin ja 
hutkáivuođain, vai šaddá oahppobiras mas plána 
ulbmilat dahkkojit duohtan buriin vugiin. 

Buot searvegotti mieldebargit geat leat mielde 
oskkuoahpahusas, berrejit jahkásaččat beassat 
geahčadit báikkálaš oskkuoahpahusplána, vai 
sáhttet dan ovdánahttit ja buoridit plána 
mihtomeriid ektui.    

  
Viidáseappot ovdánahttin 
Searvegotti oskkuoahpahusplána lea nappo reaidu 
mii čájeha bajilgova searvegotti systemáhtalaš 
oskkuoahpahusas. Buorre plána veahkeha bargguid 
jođihit, čađahit ja daid joatkevaččat ovdánahttit. 

Báikkálaš plánabargu, bagadallan, eválueren ja 
reaidduid geavaheapmi oahppamis ja vásihusaid 
juogadeamis, movttidahttá čađat ođasmahttit ja 
ovddidit searvegotti oskkuoahpahusbargguid. 
Lassin jahkásaš geahčadeapmái berre danne 
searvegotti báikkálaš oskkuoahpahusplána 
geahčadit ja ođastit oktii searvegodderáđi 
válgaáigodagas. 

Ovddasvástádusjuogut

Dát kapihttal čilge oanehaččat dálá ortnegiid birra 
mat gusket ovddasvástidanjuoguide, 
bálvalusortnegii ja girkoláhkii. Jus bohtet 
rievdadeamit, de sáhttet dat váikkuhit 
ovddasvástdidanjuoguide maid dás leat namuhan.   

oktasaš ovddasvástádus  
Váhnemiin/váhnenovddasteddjiin lea 
váldoovddasvástádus iežaset  mánáid 
bajásgeassimis ja oahpaheamis. Dat guoská maid 
oskkuoahpahussii. Gásttas ožžot váhnemat/
váhnenovddasteaddjit ja ristváhnemat, oktan 
searvegottiin ja oppa min girkuin, bassi 
ovddasvástádusa čuovvolit gástta. Dain iešguđet 
doibmejeddjiin ja ásahusain lea ovddasvástádus 
ovttasbargat vai sáhttá buoremusat čuovvolit 
buohkaid geat leat gásttašuvvon.   

Girkočoahkkima ovddasvástádus  
Girkočoahkkin lea mearridan oaivádeaddji plánaid 
ja prográmmaid girkolaš oahpahussii, diakoniijai, 
girkomusihkkii ja ekumenalaš doibmii (girkoláhka 
§ 24). Oskkuoahpahusplána addá rámmaid ja 
čanastagaid searvegottiid báikkálaš plánaide. 

Báhppasuohkan 
Norgga girku vuođđoovttadat lea báhppasuohkan. 
Báhppasuohkana orgánat leat searvegodderáđđi ja 
oktasašráđđi. 

Searvegodderáđi ovddasvástádus 
Searvegodderáđis lea ovddasvástádus 
báhppasuohkana doaimmaid ovddas; mánáid- ja 
nuoraidbarggu, diakoniija, oahpahusa ja 

girkomusihka (girkoláhka § 9). Searvegodderáđis 
lea ovddasvástádus ráhkadit ja čađahit báikkálaš 
oskkuoahpahusplána. Dan plána galgá bisma 
dohkkehit, ja dan galgá ođasmahttit oktii 
searvegodderáđi válgaáigodagas vai áimmahuššá 
ođasteami ja ovdánahttima. Ođđa searvegodderáđit 
galget dovdat searvegotti báikkálaš 
oskkuoahpahusplána.

Oktasašráđi ovddasvástádus 
Girkolága § 14 čilge oktasašráđi ovddasvástádusa ja 
bargguid. 

Oskkuoahpahusbargu searvegottiin gáibida 
resurssaid, nugo lanjaid, virggiid ja doaibmaruđa. 
Dáid goluid galgá fievrridit searvegodderáđi ja 
oktasašráđi bušeahtaide. Girkolaš oktasašráđis lea 
ovddasvástádus háhkat lanjaid, biergasiid ja 
materiálaid oskkuoahpahussii, ja áimmahuššat 
hálddahuslaš ja ekonomalaš bargguid 
báhppasuohkaniid ovddas, ráhkadit mihtuid ja 
plánaid girkolaš doaimmaide suohkanis, ovddidit 
ovttasbarggu gaskal searvegodderáđiid ja 
áimmahuššat báhppasuohkaniid beroštumiid 
gielddaid ektui. Oktasašráđđi šaddá de strategalaš 
ovttasdoaibmanorgánan, sihke searvegottiide 
gaskaneaset, ja báikkálaš girku ja gieldda gaskkas. 
Oktasašráđđi vuostáiváldá stáhtadoarjaga maid 
stáhta juolluda searvegottiid oskkuoahpahussii. 
Oktasašráđđi lea maid daid virggiid bargoaddi 
maid ruhtadit dáiguin doarjjaruđaiguin.   

Bismagodderáđđi  
Bismagodderáđđi galgá atnit beroštumi buot das 
mii boktá ja ealiha kristtalaš eallima searvegottiin. 

Dat galgá ovddidit ovttasbarggu gaskal 
searvegodderáđiid ja eará báikkálaš bargojoavkkuid 
bismagotti siskkobealde. Bismagodderáđđi juohká 
stáhta doarjagiid sierra virggiide girkolaš 
oahpahusa ja diakoniija surggiin mearrádusaid 
mielde maid departementa lea addán (girkoláhka § 
23). 

Bargiid ovddasvástádus 
Ollislaš oskkuoahpahus searvegottiin gáibida 
fágaidrasttideaddji árjja. Ovttasdoaibmama ja 
ovttasbarggu ferte láhčit nu ahte juohkehačča 
gelbbolašvuohta, ovddasvástádussuorgi ja árjánat 
sáhttet boahtit oskkuoahpahussii buorrin. Go galgá 
oktasaš ovddasvástádussii ovttasdoaibmat, de lea 
dehálaš ahte girku guovtti bargoaddilinjá gaskkas 
lea buorre ovttasbargu. 

 KATEKEHTAS lea, iežas bálvalusortnega (§ 2) 
mielde, ovddasvástádus searvegotti 
oahpahussuorggis, ja galgá jođihit searvegotti 
oahpahusbálvalusa. Katekehtas lea 
mieldeovddasvástádus rekrutteret, gárvvistit ja 
bagadallat eaktodáhtolaš mieldebargiid. Katekehtas 
lea geatnegasvuohta čuovvut daid plánaid ja 
vuoruhemiid maid searvegodderáđđi lea dahkan 
ráđđálagaid girkolaš oktasašráđiin, daid plánaid ja 
prográmmaid siskkobealde mat gullet Norgga girku 
oahpahusbálvalussii. Searvegottit main ii leat 
katekehtavirgi, muhto lea oskkuoahpahusa 
mieldebargi dahje sullasaš virgi, galget čielggadit 
guđe bargis galgá váldoovddasvástádus girkolaš 
oahpahussii. 

Sihke katekehtas ja báhpas leat bálvalusortnega 
bokte ovddasvástádus ja barggut mat gullet 
oskkuoahpahussii. 

SEARVEGODDEBÁHPPA galgá bálvalusortnega (§ 
2b) mielde hálddašit sáni ja sakramentta nu ahte 
kristtalaš osku ja kristtalaš eallin ovdána, 
doaimmahit girkolaš bálvalusaid ja doaimmahit 
gásta- ja konfirmašunoahpahusa. 
Searvegoddebáhpas lea bálvalusortnega mielde 
guovddáš rolla oskkuoahpahusas. Suohkanbáhpas 
lea searvegodderáđis sierra ovddasvástádus 
ráhkadit báikkálaš plána.  

SEARVEGODDEPEDAGOGAT, 
OSKKUOAHPAHUSMIELDEBARGIT JA 
MÁNÁID- JA NUORAIDBARGIT   plánejit ja 
čađahit searvegotti oskkuoahpahusa daid plánaid 
mielde maid searvegoddi 
lea mearridan. 

DIAKONA ovddasvástádus lea jođihit searvegotti 
diakonála barggu, ja dahkat duohtan  fuola, 
searvevuođa ja solidaritehta. Diakonas lea 
mieldeovddasvástádus rekrutteret, gárvvistit ja 
bagadallat eaktodáhtolaš mieldebargiid (diakonaid 
bálvalusortnega § 2). Diakona lea resursa 
oskkuoahpahusa sosiálpedagogalaš doaimmas.

KANTORA DAHJE GIRKOMUSIHKKÁR galgá 
bálvalusortnega (§ 2) mielde jođihit searvegotti 
girkomusihkkalaš doaimma. Kantoras lea maid 
mieldeovddasvástádus rekrutteret, gárvvistit ja 
bagadallat eaktodáhtolaš mieldebargiid. Kantor 
dahje girkomusihkkár lea girkomusihkkalaš 
bargguinis resursa oskkuoahpahusas. 

BEAIVVÁLAš JOđIHEADDJI searvegottis ja/
dahje GIRKOVERDDE galgá hálddašit dan 
jođihan- ja bargoaddiovddasvástádusa maid 
girkoláhka bidjá oktasašráđđái ja sus lea 
bargoaddiovddasvástásdus oktasašráđi bargiid 
ovddas.    

PROAVÁS jođiha proavássuohkana 
báhppabálvalusa ja veahkeha bismma su ámmáhis. 
Proavás galgá áimmahuššat dárbbašlaš 
oktiiheiveheami gaskal báhppabálvalusa ja girkolaš 
ráđiid doaimmaid (§ 6). Proavvásis lea 
geatnegasvuohta čuovvut daid plánaid ja 
strategiijaid maid Norgga girkui ja bismagoddái leat 
mearridan, gč. girkolága § 2 ja proavvása 
bálvalusortnega § 5. 

 
Bismma ovddasvástádus  
Bisma bearráigeahččá ahte bismagotti girkolaš ráđit 
doaimmahit bargguid evangelialaš-lutherlaš oahpu 
mielde (bismmaid bálvalusortnega § 1). 

Lea bismmaovddasvástádus doallat 
bearráigeahču vihahuvvon bálvalusjoavkkuin. 
Bismmas lea geatnegasvuohta doallat daid mihtuid 
ja strategiijaid maid leat Norgga girku doaimmaide 
mearridan, ja galgá doarjut daid doaibmabijuid mat 
daid ovddidit (§ 2). Bisma galgá dohkkehit 
searvegotti báikkálaš oskkuoahpahusplána. 

Plána dohkkeheapmi 
Lea searvegodderáđi ovddasvástádus mearridit 
báikkálaš plána našuvnnalaš  oaiváduvvon 
oskkuoahpahusplána olis. Báikkálaš plána galgá 
deavdit minstarii ja ovddidit dan bismii dohkkehit. 
Bisma árvvoštallá plána sisdoalu, mihtu, realismma 
ja systematihka našuvnnalaš plána njuolggadusaid 
vuođul báikkálaš dilálašvuođaid ektui. Jus 

searvegoddi ođasta iežaset báikkálaš plána ja dahká 
das stuora erohusaid dan plána suktii maid leat 
dohkkehan, de galgá ođastuvvon plána sáddet 
bismii ođđasit árvvoštallamii ja dohkkeheapmái. 

 Oktasašráđđi ja searvegodderáđđi galget 
ovttasbargat vásihusaid juogadeami ja raporttaid 
addima birra dihto njuolggadusaid mielde. 
Searvegotti plánaid galgá ođastit oktii searvegotti 
válgaáigodagas vai áimmahuššá ođasteami ja 
ovdánahttima.  

  
ovttasbargu ja heivvolaš ovttadagat 
Lea dárbu ásahit heivvolaš ovttadagaid geaiguin 
oskkuoahpahussuorggis sáhttá bargguid ja virggiid 
hárrái ovttasbargat. Geográfiija, jahkegearddi 
lohku sis geat leat gásttašuvvon, vejolašvuohta 
ásahit virggiid ja oskkuoahpahusbargguid 
vuhtiiváldin doppe gos mánát ja nuorat orrot, leat 
oasit maid ferte árvvoštallat heivvolaš ovttadagaid 
olis. Gávdnat heivvolaš ovttadagaid mat 
vuhtiiváldet searvegotti ovddasvástádusa ja 
bargguid ja resurssaid buori geavaheami, gáibida 
fleksibalašvuođa ja ovttasbargonávcca, sihke 
ovttaskas oktasašráđi siskkobealde ja  maid eanet 
oktasašráđiid gaskkas. 

 
Sámi oskkuoahpahus 
Searvegottiin gos orrot sámit lea liige 
ovddasvástádus ođastit maid dan suorggi mii 

guoská sámi oskkuoahpahussii. Sámi 
oskkuoahpahusplána leat ráhkadan sámi kultuvrra, 
árbevieru ja giela vuođul.

Norgga stáhta lea vuođđuduvvon guovtti 
álbmoga eatnamiid ala, sápmelaččaid ja 
norgalaččaid. Vuođđolága § 110a dadjá ahte stáhta 
eiseválddiin lea geatnegasvuohta láhčit diliid nu 
ahte sámi álbmotjoavku sáhttá seailluhit ja ovddidit 
iežas giela, kultuvrra ja servodateallima. Sámi 
mánáin ja nuorain lea riekti oažžut oahpahusa ja 
materiálaid iežaset gillii, beroškeahttá gos riikkas 
sii orrot. 

 
iežasmáksu 
Searvegotti oskkuoahpahusbargu gáibida dakkár 
resurssaid go lanjaid, virggiid ja doaibmaruđa. 
Dakkár goluid galgá fievrridit searvegotti bušehttii 
ja oktasašráđi virggiid ja eará resurssaid 
hálddašeapmái. Searvegodderáđđi sáhttá vissis 
muddui mearridit iežasmáksima sidjiide geat servet 
oskkuoahpahusdoaibmabijuide vai gokčet goluid 
earret eará fievrredeapmái, borramii ja 
materiálaide. Iežasmáksu galgá nu unnán go 
vejolaš, vai ii hehtte searvama. Berre maid addit 
vejolašvuođa sáddet ohcama beassat iežasmávssu 
máksimis. 

Reaiddut
Searvegottiid oskkuoahpahusbarggu čađaheapmái 
ja ovdánahttimii ráhkadit dađistaga resurssaid ja 
reaidduid. Iešguđetlágan doarjjavuogádagat 
sihkkarastet fágalaš čuovvoleami, bagadallama ja 
arenaid láhčima gos sáhttá juogadit vásihusaid 
mentorbálvalusa, fágabeivviid ja kurssaid bokte. 
Digitála resurssaid ja diehtojuohkima oažžu 
neahttasiiddus www.kirken.no, gos leat 
elektrovnnalaš reaiddut plánaovddideapmái, 
raporteremii ja vásihusaid juogademiide, liŋkkat 
relevánta resursabáikkiide ja resursamateriálaid 
bokte maid lágadusat ja organisašuvnnat almmuhit. 

Oskkuoahpahus lea oassi searvegotti oppalaš 
doaimmas. Searvegoddái gullet maid 
ipmilbálvalusat, diakoniija, girkomusihkka ja 
barggut dihto ahkahaččaide ja mat leat 
rasttiideaddjit buolvvaid ja joavkkuid ektui. Dat 
doaimmat dahket ollisvuođa, ja ovttasdoaibman 
daid gaskkas addá buriid ovdánanvejolašvuođaid ja 
buori resursageavaheami searvevuhtii ávkin. 
Eaktodáhtolaš mieldebargit lea vuođđun buot dán 
doaimmas. Oppalaš searvegoddeplána lea reaidu 
oažžut bajilgova searvegottis ja láhčit buori 
ovttasdoaibmama daid iešguđet surggiid gaskkas. 

Resurssat ođasmahttojuvvon oskkuoahpahussii 
Mentorbálvalus 
Mentorbálvalus lea bagadallanbálvalus mii bargá 
searvegotti oskkuoahpahusa beali. Mentor galgá 
movttidahttit ja doarjut searvegotti ásahit ja 
čađahit systemáhtalaš ođastuvvon ja 
integrerejuvvon báikkálaš oskkuoahpahusa 
buohkaide geat leat gásttašuvvon ja leat gaskal 0-18 
jagi. Bálvalus galgá veahkkin ásahit 
deaivvadansajiid gos jurddašeapmi ja oahppan lea 
guovddážis, ja ahte ovddidanbargu ovdána, das lea 

báikkálaš čatnašupmi ja čuovvu guovddáš 
njuolggadusaid ja plánaid. 

Fágalaš čuovvoleapmi 
Mieldebargičoahkkimiid bokte láhčit ja 
movttidahttit fágalaš ovdáneami ja  
vásihusjuogadeami riikkadásis, guovlluin ja 
báikkálaš dásis, resurssaid bokte  báikkálaš 
kursemiidda, fágalaš čuovvoleapmái bismagottis ja 
našuvnnalaš fálaldagat fágalaš čoagganemiide ja 
movttidahttimii. Vásihusaid ja ođđa dieđuid sáhttá 
maid juogadit konferánssaid, kurssaid, 
oahppofálaldagaid, oahppogalledemiid, materiála- 
ja  metodaovdáneami bokte. 

Vásihusjuogadeapmi 
Vásihusat searvegottiin main leat leamaš 
geahččaladdanbarggut gávdnojit iešguđet hámis 
resursabáŋkkus www.kirken.no neahttabáikkis, ja 
čálalaš hámis leat ovdamearkkadihte 
fáddagihppagat mas leat vásihusat 
ovdánahttinbargguin ja eará fágaovdánemiin. 
Oskkuoahpahusa resursadatabases gávdnojit 
searvegottiid, organisašuvnnaid ja fágaásahusaid 
plánadokumenttat, resurssat vuođđojurddašeapmái, 
pedagogalaš ovddidanbarggut, konkrehta dahkosat, 
gulahallanmateriála ja eanet dakkárat. 

Dás lea maid čujuhus relevánta neahttabáikkiide. 

Oskkuoahpahusa materiála 
Lágadusat, organisašuvnnat ja searvegottit ráhkadit 
oskkuoahpahusmateriálaid searvegottiide ja 
ruovttuide. Resursabáŋku addá veahki ohcat 
bajilgovaid dakkár materiálain ja čujuha relevánta 
neahttabáikkiide. 

Sámi oskkuoahpahusa resurssat  
Materiálat ja resurssat ráhkaduvvojit, nugo 
ovdamearkkadihte sálbmagirji ja Ođđa testamenta, 
njealljejahkásaččaid girji, ristváhnengihppagat 
davvisámegillii, julevsámegillii ja  lullisámegillii. 
Sámi oskkuoahpahusas lea maid sierra 
neahttabáiki: www.osko.no, www.jaahkoe.no, 
www.jahkko.no, www.osku.no. 

Resurssat heivehuvvon oskkuoahpahussii  
Resurssat ráhkaduvvojit mánáide ja nuoraide geat 
dárbbašit sierralágan láhčima, ovdamearkkadihte 
materiála ja pedagogalaš veahkkeneavvut iešguđet 
gielaide ja iešguđetlágan ovdanbuktinvugiid 
dárbbuide (mearkagiella, čuokkisčála, jietnagirji 
jna.). Bealjehisolbmuid girku lea ráhkadan sierra 
oskkuoahpahusplána lossagulut olbmuide ja 
bealjehemiide ja dan gávdná neattabáikkis www.
dovekirken.no  Kristtalaš bargu čalmmehis 
olbmuid gaskkas (KABB) ráhkada resurssaid 
čalmmehis olbmuide ja olbmuide geain leat lohkan- 
ja čállinváttut. Geahča www.kabb.no .

Gulahallanresurssat  
Searvegottit galget aktiivvalaččat doalahit 
oktavuođa buohkaiguin geat leat gásttašuvvon ja 
gaskkustit dieđuid girku ja dan fálaldagaid birra 
dakkár vugiin mii geahččá ášši vuostáiváldiid 
bealis. Leat ráhkadan málaid, logoid ja 
resursamateriálaid maid searvegoddi sáhttá atnit 
iežas gulahallanbarggus. Ođastuvvon 
oskkuoahpahus dáhpáhuvvá iešguđet arenain ja 
sierra kanálain. Digitála bargo- ja gulahallanvuogit 
leat lunddolaš oasit ođastuvvon oskkuoahpahusas 
mánáide, nuoraide ja sin váhnemiidda/
váhnenovddasteddjiide.   

Reaiddut báikkálaš plánabargguide 
Searvegottit sáhttet ásahit iežaset siiddu 
neahttabáikkis www.kirken.no, gos elektrovnnalaš 
skoviid bokte gávdná olu reaidduid 
plánaovddideapmái, raporteremii ja 
vásihusjuogadeapmái. Doppe gávdnojit resurssat ja 
fuomášuhttimat bargguide ovddidit báikkálaš 
oskkuoahpahusplána. Dasalassin leat 
neahttasiiddus resurssat doaibmabijuid plánemii 
iešguđet ahkejoavkkuide.    

Báikkálaš plána galgá oktiiheivet diakoniija, 
girkomusihka ja kultuvrra ja ipmilbálvaluseallima 
strategiijaide. 

Ođastuvvon oskkuoahpahus gáibida jurddašit 
geavada birra dakkár vugiin mainna oahppá ja mii 
addá ođđa duvdosiid ođastuvvon geavadii. 
Vuođđun dakkár jurddašeapmái leat maid 
oassálastiid árvvoštallamat. 

Ovdamearkkat dakkár reaidduide leat: 
• Mála ollislaš searvegotteplánii mas lea 

oskkuoahpahus 
• Reaiddut ovddidit báikkálaš 

oskkuoahpahusplána 
• Kárten- ja guorahallanreaidu 
• Reaiddut vuođđojurddašanbargguide 
• Reaiddut jurddašeapmái ja vásihusaid juogadit  
• Bajilgovva iešguđet osiin oskkuoahpahusa 

sisdoalus 
• Ovdamearkkat iešguđetlágan báikkálaš plánain
• Bušeahtta- ja rehketdoallomálat 
• Gulahallanmateriála: hábmenmálat ja eará 

resurssat 
• Eará doaibmasurggiid plánat 
• Eváluerenreaidu, ovdamearkkadihte «dađistaga 

buoret» 

OSKKUOAHPAHUSA ULBMIL 
Norgga girku Oskkuoahpahusplána ulbmil lea 
veahkehit oažžut áigái systemáhtalaš ja oktilaš 
oskkuoahpahusa mii
• boktá ja nanne kristtalaš oskku 
• oahpaha golmmaoktalaš Ipmila dovdat
• addá veahki kristtalaš eallindulkomii ja birgemii 

eallimis
• hástala beroštit ja oassálastit girko- ja 

servodateallimis buohkaid ovddas geat 
leat gásttašuvvon ja leat gaskal 0 – 18 jagi, 
beroškeahttá doaibmannávccas. 

OSKKUOAHPAHUSA SISDOALLU  
Jesus Kristus čájeha midjiide Ipmila árpmu 
duohtavuođas ja ráhkisvuođas.
Oskkuoahpahus galgá danne ovdandoallat dan 
mii lea eanemus guovddážis kristtalaš oskkus: 
Ipmil čájehii midjiide iežas ráhkisvuođa go 
sáddii su bártni Jesus Kristusa jápmit min suttuid 
ovddas ja soabahit buot olbmuid ja máilmmi 
iežainis. Beaivválaš jorgalusa bokte leat buohkat 
rávkojuvvon eallit ja ovdánit dan oskkus maid 
gástta bokte oažžu. Oskkuoahpahusa váldobargu 
lea oahpahit doallat buot dan maid Jesus lea 
gohččon, vai buohkat geat leat gásttašuvvon 
ellet dan oskkus ja doaivvus mii almmustuvvo 
ráhkisvuođas.  
   Plána geahččala doalahit ovttas iešguđege 
eallindili, girku oskku ja árbevieru ja ovdandoallat 
kristtalaš oskku geavadis. 

OSKKUOAHPAHUSA RÁHKADUS 
Oskkuoahpahusas galgá systemáhtalaš ja oktilaš 
sisdoallu ja bajásráhkadus.  Dat galgá leat ollislaš, 
vissis viidodat ja leat buohkaid váras geat leat 
gásttašuvvon, dainna loguin ja girjáivuođain maid 
dat mielddisbuktá. 
  Oskkuoahpahus addojuvvo juohkehažžii gii 
lea gásttašuvvon ja addojuvvo oktiibuot 315 
diimmu oskkuoahpahusa gávccenuppelot 
jagi áigodagas. Ipmilbálvalusaid, diakonála 
bargguid, girkomusihka ja kultuvrra bokte addet 
searvegottit buriid rámmaid ollislaš oahppamii 
searvegotti searvevuođas. Oskkuoahpahusa 
govdodatdoaimmat galget ovttasdoaibmat 
searvegotti ipmilbálvaluseallimiin, mánáid- 
ja nuoraidbargguin ja dan fievrrideami ja 
oskkueallima bokte mii ruovttuin lea. 

MII JUOGADIT muitala ahte searvegoddi lea 
searvevuohta mas buohkat sáhttet oahppat 
go mii ovttas suokkardallat oskku gálduid ja 
ovdanbuktinvugiid. Searvegotti oassálastin leat 
mii sihke vuostáiváldit, oassálastit ja mieldebargit. 
Oskkuoahpahus lea ahtanuššan mas bajásgeassin, 
oahpahus, árbevieruid fievrrideapmi ja kristtalaš 
osku geavadis doibmet ovttas. Oahpahusas galgá 
vuhtiiváldit buot beliid olbmo eallimis, mas ja man 
searvevuođas sáhttá oahppat máhtu ja muosáheami 
bokte searvegottis ja ruovttus.  

Mii juogadit oskku ja ovdošeami 
Mii juogadit kristtalaš árbevieruid ja árvvuid  
Mii juogadit muosáhusaid ja searvevuođa  
Mii juogadit doaivvu ja ráhkisvuođa 

VišuVdna
Árvvas ja čalmmus girku 
mánáide ja nuoraide geat 
ellet oskkus, doaivagis ja 
ráhkesvuođas.  

Oskkuoahpahusplána  
IPMIL ADDÁ – MII JUOGADIT 

miehtá eallima

